
Uqalimaariuqsaniq | Level 18
Uqalimaariuqsaniq is an Inuktitut reading program developed in Nunavut. This program is based on  
language-acquisition research from around the world. Uqalimaariuqsaniq is a sequential and progressive 
Inuktitut reading program that supports students in their development as readers.

Book details
Level: 18      
Text type: Non-fiction, science chapter book
Subjects/themes: Weather and how to describe it, record it, and predict it; science and social studies
Key features: 48 pages of text, chapters, terminology about weather, visuals (photos, maps, and other illustrations) that provide informa-
tion, charts, activity ideas for readers, index

ᓯᓚ ᐊᕙᑎᑦᑎᓐᓂᖁᓛ

1
ᓯᓚᕐᔪᐊᓕᒫᒥ, ᐃᓄᐃᑦ ᓇᓚᐅᑦᑖᓲᖑᕗᑦ ᓯᓚᐅᑉ ᖃᓄᐃᓐᓂᐊᕐᓂᖓᓂᒃ. ᑕᐃᒪᐃᓕᐅᓲᖑᕗᑦ 
ᐸᕐᓇᒍᒪᓪᓗᑎᒃ ᓂᕿᒃᓴᖅᓯᐅᕐᓗᑎᒃ, ᐊᐅᓪᓚᕐᓂᐊᕈᑎᒡᓗ ᓄᓇᓯᐅᑎᒃᑯᑦ ᐅᒥᐊᒃᑯᓪᓘᓐᓃᑦ 
ᖃᖓᑕᓲᒃᑯᓪᓘᓐᓃᑦ ᐅᐸᓗᖓᐃᔭᑦᑎᐊᖅᓯᒪᔪᒪᓪᓗᑎᒃ ᓯᓚᒧᑦ, ᐅᕝᕙᓗ ᓇᓚᐅᑦᑖᑐᐃᓐᓇᕐᓗᑎᒃ 
ᐊᖏᕐᕋᒥᓂ ᐃᑦᑐᐊᖅᑐᕐᓗᑎᒃ ᓯᓚ ᖃᓄᐃᓐᓂᐊᕐᒪᖔᑦ.

ᐃᓛᓐᓂᒃᑯᑦ, ᓯᓚᐅᑉ ᖃᓄᐃᓐᓂᖓᓂᒃ ᓇᓚᐅᑦᑖᕐᓂᖅ ᐃᒻᒥᓄᑐᐃᓐᓇᖅ ᖁᕕᐊᒋᔭᐅᓪᓗᓂ 
ᐱᓇᓱᐊᖅᑕᐅᓲᖑᕗᖅ, ᑭᓯᐊᓂ ᐃᓛᓐᓂᒃᑯᑦ ᓇᓚᐅᑦᑖᕐᓂᖅ ᐱᓇᓱᒃᑕᐅᓂᐊᖅᑐᓂᒃ ᐸᕐᓇᒍᑕᐅᓲᖑᕗᖅ 
ᐊᓐᓇᐅᒪᔪᓐᓇᐅᑕᐅᓪᓗᓂ. 

ᑖᒃᑯᐊᒃ ᑕᒪᕐᒥᒃ ᐊᖑᓇᓱᒃᑏᒃ ᓄᓇᕗᒻᒥ 
ᐊᒻᒪ ᐱᕈᖅᓰᔨ ᕚᓕᒥ, ᐃᓐᑐᓃᓯᐊ 
ᓄᓇᖓᓂ, ᓇᓚᐅᑦᑖᕆᐊᖃᓲᖑᕗᒃ ᓯᓚᐅᑉ 
ᖃᓄᐃᓐᓂᕆᓂᐊᖅᑕᖓᓂᒃ ᓂᕿᒃᓴᓂᒐᓱᒍᒪᓪᓗᑎᒃ 
ᐃᓚᒥᖕᓄᑦ. ᕚᓕ ᕿᑭᖅᑕᖓ ᐊᓛᓯᒥᒃ 
ᐱᕈᕐᕕᑦᑎᐊᕙᐅᕗᖅ ᐅᖅᑰᑦᑎᐊᕐᓂᖓᓄᑦ 
ᐊᓛᓯᓗ ᐱᕈᖅᓯᐊᖑᓲᖑᕗᖅ ᖁᓕᕇᓕᖕᓂᒃ 
ᒪᓂᖅᑲᓕᐊᖑᓯᒪᔪᓂ, ᒪᔪᕋᐅᑕᐅᔮᖅᑐᓂᒃ ᐱᖑᐃᑦ 
ᓴᓂᕋᖏᓐᓂ. 

ᒥᐊᑕᔩᓐ

ᑳᓐᓯᔅ

ᓄᓇᕐᔪᐊᑉ ᑕᔅᓯᒍᑎᖓ ᓄᓇᕐᔪᐊᑉ ᑕᔅᓯᒍᑎᖓ 

ᐃᖃᓗᐃᑦ

ᑭᐊᓐᔭ
ᕚᓕ

ᑭᐊᓐᔭ ᓄᓇᐅᕗᖅ ᓄᓇᕐᔪᐊᑉ 
ᑕᔅᓯᒍᑎᖅᐸᓯᐊᓂ, ᐋᕗᕆᑲᒥ. ᐃᒪᕕᐅᑉ 
ᓯᓂᖓᓂ, ᑭᐊᓐᔭ ᐊᕐᕌᒎᑉ ᐃᓚᖓᓂ 
ᒪᖁᙱᑕᐃᓐᓇᓕᓲᖑᕗᖅ ᐊᒻᒪ ᐊᕐᕌᒎᑉ 
ᐃᓚᖓᓂ ᒪᖁᐃᓐᓇᓕᑲᐃᓐᓇᓲᖑᓪᓗᓂ. 
ᒪᖁᐃᓐᓇᓕᑲᐃᓐᓇᖅᑎᓪᓗᒍ ᑰᖏᑦ 
ᖄᒥᒐᔪᓕᓲᑦ. ᐅᓇ ᑕᕝᕙ ᐊᔾᔨᓕᐅᖅᑕᐅᓯᒪᔪᖅ 
ᒪᖁᙱᑕᐃᓐᓇᓕᖅᑎᓪᓗᒍ. 

ᐅᓚᓗᔭᑦ ᐊᓄᕆᐅᕗᑦ ᓱᒃᑲᔪᐊᓗᖕᒥᒃ ᐅᐃᔾᔮᓲᑦ 
ᐊᑦᑕᕐᓇᖅᑐᐊᓗᐃᑦ ᓇᐹᖅᑐᓂᒃ ᑎᒃᑕᐅᑎᑦᑎᓲᑦ 
ᐃᒡᓗᓂᒡᓗ ᓱᕋᐃᑦᑎᐊᕈᓐᓇᖅᑐᑦ. ᑳᓐᓯᔅ, ᐊᒥᐊᓕᒐᐃᑦ 
ᓄᓇᖓᓂ, ᐅᓚᓗᔭᖃᕋᔪᒃᐳᖅ. ᐅᓚᓗᔭᑦ 
ᓱᒃᑲᔪᒥᒃ ᐃᖏᕐᕋᔪᓐᓇᖅᐳᑦ ᓄᓇᒥ ᒪᓂᕋᕐᒥ ᐊᒻᒪ 
ᓴᖅᑭᒐᔪᖕᓂᖅᓴᐅᕗᑦ ᐊᐅᔭᒃᑯᑦ. 

ᓄᓇᕐᔪᐊᑉ ᐃᓚᖓᓂ ᓯᓚᑦᑎᐊᕙᐅᒐᔪᒃᐳᖅ, 
ᓯᓚᐅᑉ ᐆᓇᕐᓂᖓ ᐊᓯᔾᔨᔭᓗᐊᙱᑦᑐᒥ 
ᐊᕐᕌᒍᓕᒫᕐᒥ ᐊᓄᕆᒐᔪᙱᑦᑐᒥ. ᒥᐊᑕᔩᓐ, ᑲᓚᒻᕕᐊ 
ᓄᓇᖓᓂ, ᓯᓚᑦᑎᐊᕙᐅᒐᔪᒃᐳᖅ ᓄᓇᕐᔪᐊᑉ 
ᑕᔅᓯᒍᑎᖅᐸᓯᐊᓃᑦᑐᖅ ᖃᖅᑲᓂ ᐳᖅᑐᔪᓃᑦᑐᓂ. 

5



ᐅᐊᖕᓇᐅᑉ 
ᐃᒪᕕᖓ

ᖃᖅᑲᖅ ᕼᐅᑦ

ᖃᖅᑲᖅ ᕼᐅᑦ ᐊᔾᔨᖏᑦ
ᐊᕐᕌᒍᑕᒫᖅ ᒪᐃᒥ, ᐃᓕᓐᓂᐊᕐᕕᒃ ᐅᐊᓕᒑᓐᒥ ᓇᓪᓕᐅᓐᓂᖅᓯᐅᓲᖑᕗᖅ ᓄᓇᖅᐸᓚᐅᖅᑐᕕᓂᕐᓂᒃ 
1986-ᒥ 20 ᐃᓕᓐᓂᐊᖅᑏᑦ ᐃᓕᓴᐃᔨᖏᓪᓗ ᒪᔪᕋᕆᐊᓚᐅᖅᑐᕕᓃᑦ ᖃᖅᑲᖅ ᕼᐅᑦᒥᒃ. ᑖᒃᑯᐊ 
ᐃᓕᓐᓂᐊᖅᑏᑦ ᒪᒃᑯᒃᑑᓚᐅᖅᐳᑦ, ᐊᒻᒪ ᒪᔪᕋᕆᐊᓚᐅᖅᐳᑦ ᐱᖃᑎᖃᖅᑐᑎᒃ ᐃᓐᓈᕈᕐᓂᒃ ᒪᔪᕋᖅᑎᓂᒃ 
ᐱᔪᓐᓇᑦᑎᐊᖅᑐᓂᒃ. 

ᖃᖅᑲᖅ ᕼᐅᑦ ᐊᒥᐊᓕᒐᐃᑦ ᓄᓇᖓᓂ ᐅᐊᓕᓂᐊᓃᑉᐳᖅ ᓯᒡᔭᐅᑉ ᑭᒡᓕᖓᓂ ᐊᒻᒪ 
ᐳᖅᑐᓛᖑᖃᑕᐅᕗᖅ ᖃᖅᑲᓂᒃ ᐊᒥᐊᓕᒐᐃᑦ ᓄᓇᖓᓐᓂ, ᐳᖅᑐᓂᖃᖅᑐᓂ 3429m ᑕᕆᐅᑉ ᖁᓛᓂ. 
ᑖᓐᓇ ᖃᖅᑲᖅ ᖁᖕᓇᔪᒐᓕᐊᓘᕗᖅ, ᑎᓲᖅᑐᖃᕋᔪᒃᑐᓂᓗ, ᓄᓇᐅᓪᓗ ᐃᑭᐊᖓᓂ ᐳᔫᕐᓂᖃᖅᑐᓂ 
ᓴᓂᕌᒍᑦ, ᐊᒻᒪ ᓯᓚᖓ ᐊᓯᔾᔨᑳᓪᓚᒍᓐᓇᖅᑐᓂ.  

ᒪᐃ 11-ᒥ, ᐃᓕᓐᓂᐊᖅᑏᑦ ᓄᓇᓯᐅᑎᒃᑯᑦ ᐊᐅᓪᓚᓚᐅᖅᑐᕕᓃᑦ ᓯᐊᕐᕆᔮᖅᑎᓄᑦ ᑐᔪᕐᒥᕕᒋᔭᐅᓲᒧᑦ 
ᐃᓐᓈᕈᐊᓗᖕᒥ, ᓇᐹᖅᑐᓕᐅᑉ ᖁᓕᑦᑎᐊᖓᓂ. ᑕᕝᕙᙵᑦ ᑐᔪᕐᒥᕕᖕᒥᑦ ᑖᒃᑯᐊ ᐊᐅᓪᓚᕐᓂᐊᓚᐅᖅᑐᑦ 
3-ᒥ ᐅᓪᓛᒃᑯᑦ ᒪᐃ 12-ᖑᓕᖅᑎᓪᓗᒍ ᒪᔪᕋᓕᖅᑐᕕᓃᑦ ᖃᖅᑲᐅᑉ ᖄᖓᓅᕋᓱᒃᑐᑎᒃ ᑕᑉᐸᐅᖓ 
ᐅᑎᒧᓪᓗ 10km-ᓂᒃ ᐅᖓᓯᖕᓂᖃᖅᑐᓂ. ᓯᓚᐅᑉ ᖃᓄᐃᓐᓂᐊᕐᓂᖓᓂᒃ ᓇᓚᐅᑦᑖᖅᓯᒪᔪᑦ ᒪᐃ 12-ᒥ 
ᐱᐅᔪᓐᓃᕐᓂᐊᕐᓂᕋᐃᓚᐅᖅᐳᑦ, ᐊᓄᕆᕐᔪᐊᕐᓗᓂ, ᑕᕆᐅᕐᒥᑦ ᒪᓴᖕᓂᐊᕐᓂᕋᐃᓯᒪᓪᓗᓂ, ᐅᓪᓗᒐᓴᓂᒡᓗ 
ᓯᓚᕈᔫᓂᐊᕐᓂᕋᐃᓯᒪᓪᓗᓂ.

ᖃᖅᑲᖅ ᕼᐅᑦ ᓄᓇᕕᒡᔪᐊᑉ ᐅᐊᓕᓃᑉᐳᖅ ᓄᓇᕘᑉ 
ᐅᖓᓯᒋᔭᖓᓂ, ᑭᓯᐊᓂᓕ ᑕᒪᒃᑯᐊ ᖃᖅᑲᐃᑦ ᖄᖅᐸᓯᐊᓃᑦᑐᑦ 
ᓂᒡᓚᓱᒃᑐᐊᓘᓲᖑᒋᕗᑦ. ᐊᓄᕆᑦ ᐃᒪᕕᖕᒦᙶᖅᑐᑦ ᐸᓯᕕᒃᒥᑦ 
ᑎᑭᐊᑎᓲᖑᕗᑦ ᖃᖅᑳᓗᐃᑦ ᖄᖓᓄᑦ ᖃᓐᓂᙳᖅᑐᑎᒃ. 

ᓄᓇᕗᑦ

ᐆᕆᒐᓐ

ᑲᓇᑕ

ᐊᒥᐊᓕᒃᑲᑦ 
ᓄᓈᑦ

ᐅᓪᓘᑉ ᕿᑎᖅᐸᓯᐊᓂ ᒪᐃ 12-ᒥ, ᑕᓪᓕᒪᑦ ᐃᓄᐃᑦ ᑲᔪᓯᔪᒪᔪᓐᓃᓚᐅᖅᐳᑦ ᒪᔪᕋᖅᑐᓂᒡᓗ 
ᕿᒪᕉᑎᓚᐅᖅᐳᑦ; ᐅᑎᓚᐅᖅᐳᑦ ᑐᔪᕐᒥᕕᖕᒧᑦ ᖃᓄᐃᙱᑦᑎᐊᖅᑐᑎᒃ. 

ᑕᐃᒃᑯᐊᓕ ᕿᒪᒃᑕᐅᔪᑦ ᕿᓚᒥᑯᓗᒃ ᐊᓄᕆᓯᐅᕐᔪᐊᓕᓚᐅᖅᐳᑦ ᐱᖅᓯᓕᕐᒪᑦ ᖃᖅᑲᒥ. ᐊᓄᕆ 
ᑎᑭᖃᑦᑕᓕᓚᐅᖅᐳᖅ 160km/h ᐅᖓᑖᓅᖃᑦᑕᓕᖅᑐᓂ. ᑖᒃᑯᐊ ᐃᓅᖃᑎᒌᑦ ᐊᐳᒻᒥ ᓴᒡᒐᒃᑐᑎᒃ 
ᐅᖅᑯᐊᓕᐅᓚᐅᖅᐳᑦ, ᑭᓯᐊᓂ ᐅᖅᑯᐊᖅ ᐱᕕᑭᓗᐊᓚᐅᕐᒪᑦ ᐹᖓᓗ ᐊᐳᔾᔭᐅᒐᒥ ᓯᒥᖕᓂᖅᑐᓂ. 
ᐃᓚᖏᑦ ᐅᖅᑯᐊᓕᐊᒥᓂᒃ ᕿᒪᐃᓚᐅᖅᐳᑦ ᑐᔪᕐᒥᕕᖕᒧᑦ ᐅᑎᕋᓱᓕᖅᑐᑎᒃ ᐃᑲᔪᖅᑎᒃᓴᖅᓯᐅᕆᐊᖅᑐᑎᒃ.

ᐊᓱᐃᓪᓛᒃ, 11 ᑐᔪᕐᒥᕕᖕᒧᑦ ᐅᑎᕈᓐᓇᖅᓯᓚᐅᖅᐳᑦ 20-ᐅᓚᐅᖅᑐᓂᒃ, 9 ᑐᖁᓪᓗᑎᒃ. 
ᑖᒃᑯᓂᖓ ᐱᕐᕈᓗᒃᑐᕕᓂᕐᓂᒃ ᖃᐅᔨᓴᖅᑐᑦ ᐸᓯᔭᒃᓴᖅᓯᓚᐅᖅᐳᑦ ᒪᔪᕋᖅᑐᓂᒃ ᐃᓱᒪᑕᐅᔪᒥᒃ 
ᐅᑎᕆᐊᓚᐅᙱᓐᓂᖓᓄᑦ ᓯᓚ ᐱᐅᔪᓐᓃᕋᓗᐊᖅᑎᓪᓗᒍ ᐱᐅᔪᓐᓃᕐᓂᐊᕐᓂᕋᖅᑕᐅᒐᓗᐊᕐᒥᑎᓪᓗᒍ, 
ᐃᒻᒥᓂᒃ ᑐᖁᑎᑦᑎᔪᕕᓂᐅᓂᕋᖅᑕᐅᓪᓗᓂ ᑖᒃᑯᓂᖓᓗ 8-ᖑᔪᓂᒃ ᐃᓚᐅᔪᑦ ᐊᐅᓪᓛᖅᑐᓂᒃ.

ᓯᓚᐅᑉ ᖃᓄᐃᓐᓂᖓ
ᐃᓄᐃᑦ ᐅᖃᓪᓚᐅᑎᖃᖅᑎᓪᓗᒋᑦ ᓯᓚᐅᑉ ᒥᒃᓵᓄᑦ, ᐅᑯᓂᖓ ᓯᓚᐅᑉ ᖃᓄᐃᓐᓂᖓᓂᒃ 
ᐱᔾᔪᑎᖃᓲᖑᕗᑦ:

	y ᓯᓚᐅᑉ ᐆᓇᕐᓂᖓ

	y ᐊᓄᕆ

	y ᓯᓚᒥᑦ ᑲᑕᒐᖅᑐᓂᒃ (ᓲᕐᓗ: ᖃᓐᓂᖅ, ᒪᓴᖕᓇᖅᑐᖅ, ᓇᑕᖅᑯᕐᓇᖅ, ᐊᒻᒪ ᒪᖁᒃ)

ᓄᓇᕗᒻᒥᐅᑦ ᖃᐅᔨᒪᕗᑦ, ᓯᓚ ᐊᕙᑎᓕᒫᑦᑎᓐᓂ ᐊᐅᓚᑦᑎᖕᒪᑦ ᐊᒃᑐᐃᓪᓗᓂᓗ ᐃᓅᓯᓕᒫᑦᑎᓐᓂᒃ 
ᐅᓪᓗᑕᒫᖅ. ᑕᐃᒪᐃᒻᒪᑦ ᖃᐅᔨᒪᔭᕆᐊᖃᖅᐳᒍᑦ ᖃᓄᖅ ᓂᒡᓚᖅᑎᒋᓂᐊᕐᒪᖔᑦ, ᖃᖓ 
ᐱᖅᓯᓕᕐᓂᐊᕐᒪᖔᑦ, ᖃᓄᖅ ᐊᓄᕌᖅᑎᒋᓂᐊᕐᒪᖔᑦ ᓇᑭᙶᕐᓗᓂᓗ, ᖃᓄᖅ ᑐᕙᖅ ᓯᑯᓂᐊᕐᒪᖔᑦ 
ᖃᓄᕐᓗ ᓱᕋᑦᑎᓂᐊᕐᒪᖔᑦ, ᐊᒻᒪ ᖃᖓ ᐅᖅᑰᓯᕙᓪᓕᐊᓂᐊᕐᒪᖔᑦ.

ᑕᐃᒃᑯᐊ ᒪᔪᕋᖅᑏᑦ ᖃᖅᑲᖅ ᕼᐅᑦᒥᒃ ᑐᔪᕐᒥᕕᖕᒧᑦ ᐅᑎᓚᐅᖅᑐᑦ ᖃᐅᔨᓚᐅᕐᒪᑕ, ᐅᔾᔨᖅᓱᑦᑎᐊᕐᓂᖅ 
ᓯᓚᐅᑉ ᖃᓄᐃᓐᓂᖓᓂᒃ ᖃᓄᐃᓐᓂᐊᕐᓂᖓᓂᒡᓗ ᐃᓅᓯᕐᓂᒃ ᐱᐅᓕᓯᔪᓐᓇᕐᓂᖓᓂᒃ.

ᓯᓚ
ᓯᓚ ᐃᓄᖕᓄᑦ ᐊᑕᑎᑕᐅᕗᖅ ᐊᕙᑎᑦᑎᓐᓄᑦ. ᐃᓐᓇᖅ ᒥᓯᐊᓪ ᑯᐹᖅ ᐱᐅᒑᑦᑐᒃ ᐅᖃᖅᓯᒪᕗᖅ: 
“ᓯᓚ ᐱᔾᔪᑎᖃᖅᐳᖅ ᑭᓱᑐᐃᓐᓇᕐᓂᒃ ᓯᓚᒦᑦᑐᓂᒃ ᐃᓚᐅᓪᓗᓂ ᓯᓚᐅᑉ ᖃᓄᐃᓐᓂᖓ. 
ᓱᕈᓰᑦ ᖃᐅᔨᒪᔭᕆᐊᖃᖅᐳᑦ ᓯᓚᑦᑎᓐᓂᒃ ᐊᒻᒪ ᐅᓪᓛᒃᑯᑦ ᐊᓂᔮᖃᑦᑕᐃᓐᓇᕆᐊᖃᕋᓗᐊᖅᐳᑦ 
ᓯᓚᒥᒃ ᑕᑯᖁᔭᐅᓪᓗᑎᒃ ᐃᓕᓐᓂᐊᕈᑎᒋᓪᓗᒍ. ᐃᓯᕌᖓᑦᑕ ᐊᐱᖅᓱᖅᑕᐅᕙᓚᐅᖅᐳᒍᑦ ᓯᓚ 
ᖃᓄᐃᒻᒪᖔᑦ. ᐅᖃᖅᐸᓚᐅᖅᐳᒍᑦ ᓯᓛᓗᖕᒥᒃ ᐅᖃᐅᓯᖃᖅᑐᑕ ᕿᓚᖕᒥᒃ ᐊᒻᒪ ᐊᕙᑎᑦᑎᓐᓂᒃ.”

ᐱᒻᒪᕆᐅᕗᖅ ᓯᓚᒥᒃ ᓇᓚᐅᑦᑖᕈᓐᓇᕐᓂᖅ ᐱᓕᕆᐊᕆᔪᒪᔭᑦᑎᓐᓂᒃ ᐸᕐᓇᒍᑎᖃᑦᑎᐊᕈᓐᓇᖁᓪᓗᑕ 
ᐅᓪᓗᕆᓂᐊᖅᑕᑦᑎᓐᓂ, ᖃᐅᒃᐸᐅᓂᐊᖅᑐᒥ, ᐊᒻᒪ ᐱᓇᓱᐊᕈᓯᐅᓂᐊᖅᑐᒥ. 
ᖃᐅᔨᒪᔭᕆᐊᖃᖅᐳᒍᑦ ᐊᐅᓪᓚᖅᓯᒪᓗᓂ ᐊᑦᑕᕐᓇᙱᒃᑲᓗᐊᕐᒪᖔᑦ ᓄᓇᐃᓐᓇᕐᒥ ᐅᕝᕙᓗ ᓯᑯᒥ, 
ᐊᓯᐅᓂᐊᙱᒃᑲᓗᐊᕐᒪᖔᑦᑕᓗ ᑕᒃᑐᒥ, ᐅᕝᕙᓗ ᐱᐅᖅᓱᐊᕆᐊᖃᕐᒪᖔᑦᑕ ᐃᒥᖃᐅᑎᑦᑎᓐᓂᒃ 
ᐱᖅᓯᓕᑳᓪᓚᖕᓂᖅᐸᑦ ᐅᕝᕙᓗ ᒪᖁᖃᑦᑕᑦᑎᐊᕈᓐᓃᕐᓂᖅᐸᑦ. ᓄᓇᕗᒻᒥ, ᐱᕕᒡᔪᐊᖑᓗᐊᙳᐊᖅᐳᖅ 
ᓯᓚᑲᒻᒪᐅᓂᐊᖅᑐᒥᒃ ᓇᓚᐅᑦᑖᕈᓐᓇᕐᓂᖅ, ᐊᒃᑐᐃᓂᖃᕈᓐᓇᕐᒪᑦ ᖃᓄᑐᐃᓐᓇᖅ ᐃᓅᓯᑦᑎᓐᓂᒃ.

ᖃᐅᔨᓇᓱᒃᑐᑕ ᓯᓚᐅᑉ ᖃᓄᐃᓐᓂᕆᓂᐊᖅᑕᖓᓂᒃ, ᑐᓴᕋᓱᓲᖑᕗᒍᑦ ᓈᓚᐅᑎᒥᒃ ᐅᕝᕙᓗ ᑕᓚᕖᓴᒥᒃ 
ᐅᕝᕙᓗ ᖃᕆᓴᐅᔭᒃᑯᑦ ᑕᑯᓂᐊᓲᖑᕗᒍᑦ, ᐅᕝᕙᓗ ᐅᔾᔨᖅᓱᕈᓐᓇᖅᐳᒍᑦ ᓯᓚᒥᒃ ᒪᓕᒡᓗᒋᑦ ᐃᓄᐃᑦ 
ᖃᐅᔨᒪᔭᑐᖃᖏᑦ. ᖃᓄᕐᓕ ᑕᕝᕙ ᓯᓚᒥᒃ ᐃᓕᓐᓂᐊᕈᓐᓇᖅᐱᑕ? ᖃᓄᖅ ᑕᒪᓐᓇ ᓇᓚᐅᑦᑖᕈᓐᓇᕐᓂᖅ 
ᐱᔭᐅᓲᖑᕙ?

ᐃᓄᐃᑦ ᓯᓚᓕᕆᓂᖏᑦ ᑐᙵᕕᖃᖅᐳᑦ ᐅᔾᔨᕈᓱᖃᑦᑕᕐᓂᕐᒥᒃ ᓄᓇᒥ ᐊᒻᒪ ᓯᓚᐅᑉ ᐊᓯᕈᖅᑕᕐᓂᖓᓂᒃ 
ᐱᖅᑯᓯᕐᒥᓂᒃ ᑕᐃᒪᙵᑦ ᓱᕈᓯᐅᓂᕐᒥᑦ ᐱᒋᐊᕐᓗᓂ. ᐅᔾᔨᕈᓱᖕᓂᒃᑯᑦ ᕿᒧᒡᔪᐃᑦ ᓵᙵᓂᖏᓐᓂᒃ, 
ᓄᕗᔭᓂᒃ, ᓯᓚᐅᑉ ᑕᐅᑦᑐᖓᓂᒃ, ᐃᓄᐃᑦ ᓯᓚᓕᕆᔪᓐᓇᐅᑎᒋᕙᐃᑦ ᖃᖓ ᐊᖑᓇᓱᒡᓗᓂ 
ᐱᐅᓛᖑᖕᒪᖔᑦ, ᐊᐅᓪᓚᖅᓯᒪᓗᓂ ᓄᓇᒥ, ᐃᒪᕐᒥ, ᐅᕝᕙᓗ ᖃᖓᑕᓲᒃᑯᑦ ᐊᑦᑕᕐᓇᙱᑦᑐᒃᑰᕈᒪᓗᓂ, 
ᖃᖓᓗ ᐊᓃᕋᔭᒡᕕᑦᑎᐊᕙᐅᖕᒪᖔᑦ. 

ᓯᓚᕐᔪᐊᑦᑎᓐᓂ, ᓇᐅᑦᑎᖅᓱᖅᑏᑦ 
ᑲᑎᖅᓱᐃᓲᖑᕗᑦ ᖃᐅᔨᓴᖅᓯᒪᔭᖏᓐᓂᒃ ᐊᒻᒪ 
ᐆᖅᑐᕋᐅᑎᒋᓯᒪᔭᖏᓐᓂᒃ ᓯᓚᒥ. ᒪᑯᓇᙵᑦ 
ᑲᑎᖅᓱᐃᓲᖑᕗᑦ:

	y �ᓯᓚᓐᓂᐊᕐᕕᖕᒥᑦ (ᖃᐅᔨᓴᐅᑎᒃᑯᑦ 
ᐊᔾᔨᒌᙱᑦᑐᒃᑯᑦ ᓯᓚᓐᓂᐊᕈᑎᒃᑯᑦ 
ᓄᐊᑕᐅᕙᓪᓕᐊᔪᓂᒃ) ᓄᓇᒥ ᐃᒫᓂᓗ

	y ᐅᒥᐊᕐᔪᐊᓂᑦ ᖃᖓᑕᓲᓂᓪᓗ

	y �ᐳᕕᒐᕐᓂᒃ ᖃᖓᑦᑕᖅᑎᑦᑎᖃᑦᑕᕐᓂᒃᑯᑦ 
(ᓯᓚᓐᓂᐊᕈᑎᓂᒃ ᐅᓯᓲᑦ ᓯᓚᐃᓐᓇᕐᒧᑦ)

	y ᖃᖓᑦᑕᖅᑎᑕᐅᓯᒪᔪᒃᑯᑦ

6,200/10,000

miles/km ᑕᕆᐅᑉ 
ᖁᓛᓂ

430/700

50/80

30/50

7/12

0 

ᐊᓂᕐᓂᖃᕐᓇᖅᑐᑦ

ᐅᓪᓗᕆᐊᑉ ᐊᓇᖏᑦ 

ᖃᖓᑦᑕᖅᑎᑕᐅᓯᒪᔪᖅ 

ᐳᕕᒐᕐᓂᒃ  
ᖃᖓᑦᑕᖅᑎᑦᑎᖃᑦᑕᕐᓂᒃᑯᑦ 

ᑕᒪᒃᑯᓄᖓ ᓯᓚᓐᓂᐊᕈᑎᓄᑦ 
ᖃᐅᔨᓴᖅᑕᐅᓯᒪᔪᑦ ᑲᑎᖅᓱᖅᑕᐅᓲᖑᕗᑦ 
ᓄᓇᕐᔪᐊᕐᒥ ᑐᓴᐅᒪᖃᑦᑕᐅᑎᔾᔪᑎᒧᑦ (Global 
Telecommunications Systems). 
ᑕᒪᒃᑯᐊ ᖃᐅᔨᓴᖅᑕᐅᔪᕕᓃᑦ ᖃᕆᓴᐅᔭᒧᑦ 
ᐃᓕᐅᖅᑲᖅᑕᐅᓲᖑᕗᑦ ᐱᓕᕆᐊᖑᓪᓗᑎᒡᓗ 
ᓇᓚᐅᑦᑖᕈᑕᐅᓂᐊᕐᓗᑎᒃ ᓯᓚᐅᑉ 
ᐱᕙᓪᓕᐊᓂᕆᓂᐊᖅᑕᖓᓂᒃ.

ᓇᐅᑦᑎᖅᓱᖅᑏᑦ ᓯᓚᐅᑉ 
ᖃᓄᐃᓐᓂᕆᓂᐊᖅᑕᖓᓂᒃ 
ᓇᓚᐅᑦᑖᕈᑎᖃᓲᖑᕗᑦ ᓯᓚᒥᒃ 
ᖃᐅᔨᓴᕐᓂᒃᑯᑦ, ᕿᒥᕐᕈᓂᒃᑯᑦ 
ᑲᑎᖅᓱᖅᑕᐅᓯᒪᔪᓂᒃ ᓯᓚᐅᑉ ᒥᒃᓵᓄᑦ, 
ᐊᒻᒪ ᓄᓇᓕᖕᓂ ᖃᓄᐃᓐᓂᐊᕐᒪᖔᑦ 
ᓯᓚᖓ ᓇᓚᐅᑦᑖᖅᑐᒍ ᒪᓕᒃᑐᒍ 
ᐅᓪᓗᒐᓴᖕᓄᑦ ᐅᕝᕙᓗ ᐃᑲᕐᕋᒐᓴᖕᓄᑦ 
ᖃᓄᐃᓐᓂᕆᖅᑲᐅᔭᖓ.

ᐅᕙᓂ ᐅᖃᓕᒫᒐᕐᒥ, 
ᕿᒥᕐᕈᒃᑲᓐᓂᕐᓂᐊᖅᐳᑎᑦ ᑭᓲᖕᒪᖔᑦ 
ᓯᓚ, ᖃᐅᔨᒪᔭᕐᓄᓪᓗ ᓯᓚᐅᑉ 
ᒥᒃᓵᓄᑦ ᐃᓚᓕᐅᔾᔨᓂᐊᖅᐳᑎᑦ 
ᓄᓇᓕᔅᓯᓐᓂ ᐊᓯᖏᓐᓂᓗ ᓄᓇᕐᔪᐊᒥ, 
ᖃᐅᔨᕚᓪᓕᕐᓂᐊᕆᕗᑎᑦ ᖃᓄᖅ ᓯᓚᐅᑉ 
ᖃᓄᐃᓕᖓᓂᐊᕐᓂᖓᓂᒃ ᓇᓚᐅᑦᑖᕐᓂᕐᒥᒃ, 
ᐊᒻᒪ ᐃᒻᒥᓂᒃ ᖃᐅᔨᓴᕈᓐᓇᕐᓂᐊᖅᐳᑎᑦ 
ᓇᓚᐅᑦᑖᕐᓗᑎᓪᓗ. 

ᓯᓚ ᐊᕐᕌᒎᑉ ᐃᓗᐊᓂᖁᓛ

2

ᓯᕿᓂᖅ, ᓄᓇᕐᔪᐊᕗᑦ ᐊᒻᒪ ᐊᓂᕐᓂᖃᕐᓇᖅᑐᖅ
ᓯᓚᐅᑉ ᐊᐅᓚᓂᖓ ᓄᓇᕐᔪᐊᑦᑎᓐᓂ ᐱᕕᖃᖅᐳᖅ ᐊᓂᕐᓂᖃᕐᓇᖅᑐᒥ. ᐊᓂᕐᓂᖃᕐᓇᖅᑐᖅ 
ᐅᓕᒃᓯᓯᒪᕗᖅ ᓄᓇᕐᔪᐊᑦᑎᓐᓂᒃ ᐳᓪᓚᐅᓪᓗᓂ ᐃᓗᓕᓕᒃ ᐊᔾᔨᒌᙱᑦᑐᓂᒃ. ᐊᓂᕐᓂᖃᕐᓇᖅᑐᖅ 
ᓴᐴᓗᑕᕆᕙᕗᑦ. ᓯᓚᑦᑎᓐᓄᑦ ᐆᓇᕈᑕᐅᕗᖅ ᐊᒻᒪ ᐊᓂᕐᓂᖃᕐᓇᖅᑑᓪᓗᓂ ᓄᓇᕐᔪᐊᕐᒥᐅᑕᓄᑦ ᐆᒪᔪᓄᑦ 
ᐱᕈᖅᑐᓄᓪᓗ.

ᐃᖅᑲᐅᒪᑕ ᓯᓚᐅᑉ ᐊᐅᓚᓂᖓ ᓄᓇᕐᔪᐊᑦᑎᓐᓂ ᐱᒋᐊᕈᑎᖃᕐᒪᑦ ᓯᕿᓂᕐᒥᑦ. ᓯᕿᓂᖅ 
ᐊᑭᖕᒥᒃᑐᐊᓘᖕᒪᑦ, ᓇᒧᓕᒫᖅ ᓯᓚᐃᓐᓇᕐᒧᑦ ᐆᓇᕐᓂᕐᒥᒃ ᐊᑭᖕᒥᒃᑐᖅ. ᐊᑭᖕᒥᖕᓂᖓ ᓄᓇᕐᔪᐊᑦᑎᓐᓄᑦ 
ᑎᑭᐅᒪᕗᖅᑕᐅᖅ ᓯᓚᑦᑎᓐᓄᑦ ᐆᓇᕐᓂᐅᓪᓗᓂ. ᐊᓂᕐᓂᖃᕐᓇᖅᑐᖅ ᓯᕿᓂᐅᑉ ᐊᑭᖕᒥᖕᓂᖓᓄᑦ 
ᐆᓇᖅᓯᑎᑦᑎᖃᑦᑕᖅᐳᖅ ᓄᓇᑦᑎᓐᓂᒃ ᐃᒪᖁᑎᑦᑎᓐᓂᒡᓗ.

ᓄᓇᕐᔪᐊᑉ ᓯᓚᖓ ᐊᕐᕋᒍᒥ
ᓱᖕᒪᑦ ᐅᖅᑰᓂᖅᓴᐅᕙ ᐊᐅᔭᒃᑯᑦ ᐅᑭᐅᕐᒥᑦ? ᐃᖅᑲᐅᒪᒋᑦ ᓄᓇᕐᔪᐊᖅ ᐃᖏᕐᕋᐃᓐᓇᕐᒪᑦ 
ᓯᓚᐃᓐᓇᒃᑯᑦ. ᓄᓇᕐᔪᐊᖅ ᑲᐃᕙᓪᓚᐃᕗᖅ ᓯᕿᓂᕐᒥᒃ, ᑕᐃᒪᐃᓐᓂᖓᓄᑦ ᑲᐃᕙᓪᓚᒐᓱᒃᐸᒃᐳᖅ 
ᓯᕿᓂᕐᒥᒃ ᐊᕐᕌᒍ ᑕᒫᑦ. 
 
ᖃᐅᔨᒪᒋᑦ ᓄᓇᕐᔪᐊᑦᑕ ᐅᐃᔾᔮᕐᓂᖓ ᐅᕕᖓᓂᖃᕐᒪᑦ ᓯᕿᓂᕐᒥᒃ ᑲᐃᕙᓪᓚᐃᓪᓗᓂ. ᓄᓇᕐᔪᐊᑉ 
ᐅᕕᖓᔮᕐᓂᖓ ᑕᑯᓐᓈᙳᐊᒐᒃᓴᐅᕗᖅ ᑲᔾᔨᖓᓂᑦ ᑭᖕᒥᖓᓄᑦ ᕿᔪᑯᑖᖕᒧᑦ ᐳᑐᓯᒪᙳᐊᕐᓗᓂ. 
ᑖᓐᓇ ᑕᕝᕙ ᐳᑐᓯᒪᙳᐊᕐᓂᖓ ᐅᕕᖓᔮᕈᑎᒋᕚ. ᑖᓐᓇ ᐳᑐᓯᒪᙳᐊᕐᓂᖓ ᓇᐸᓪᓚᑦᑖᙱᓚᖅ 
ᐅᕕᖓᕈᔪᒃᐳᕐᓕ. ᑕᐃᒪᐃᓐᓂᖓᓄᑦ ᓯᕿᓂᕐᒥᒃ ᑲᐃᕙᓪᓚᒃᐸᓪᓕᐊᓪᓗᓂ ᐅᐃᔾᔮᕐᓂᖓ 
ᐅᕕᖓᔮᖅᐳᖅ. ᓯᕿᓂᐅᑉ ᐊᑭᖕᒥᖕᓂᖓ ᑐᑦᑕᖅᐳᖅ ᓄᓇᕐᔪᐊᕐᒧᑦ ᐃᓚᖓ ᓵᙵᑦᑎᐊᖅᑐᓂ 
ᐊᒻᒪ ᐃᓚᖓ ᐅᕕᖓᓪᓗᓂ. 
 
ᑕᒪᓐᓇ ᓄᓇᕐᔪᐊᖅ ᓄᓇᕗᑦ ᐃᓂᒋᔭᖓ ᐅᐃᔾᔭᓪᓛᓂᖓᑕ ᐅᕕᖓᓂᖓ ᓵᙵᑎᓪᓗᒍ 
ᓯᕿᓂᕐᒧᑦ, ᐊᑭᖕᒥᖕᓂᖅᓴᐅᓲᖑᕗᖅ, ᐊᐅᔭᙳᖅᑐᓂᓗ. ᑕᕝᕙ ᐊᐅᔭᖃᕈᑎᒋᕙᕗᑦ. ᓄᓇᕐᔪᐊᑉ 
ᐅᐃᔾᔭᓪᓛᓂᖓᑕ ᐅᕕᖓᓂᖓ ᓯᕿᓂᕐᒧᑦ ᑐᓄᙵᓕᖅᑎᓪᓗᒍ, ᐊᑭᖕᒥᙱᓐᓂᖅᓴᐅᓕᓲᖑᕗᖅ, 
ᓯᓚᓗ ᓂᒡᓚᖅᐹᓪᓕᖅᑐᓂ. ᑕᕝᕙ ᐅᑭᐅᕆᕙᕗᑦ.

ᓄᓇᕐᔪᐊᑉ ᑲᐃᕙᕝᕕᖓ 

ᐊᐅᔭᖅ ᐅᑭᐅᖅ

ᓯᕿᓂᖅ 

ᓯᕿᓂᐅᑉ ᐊᑭᖕᒥᖕᓂᖓ ᐊᐅᓚᔾᔭᐃᓂᐅᕗᖅ ᐊᓂᕐᓂᖃᕐᓇᖅᑐᒥᒃ ᐊᒻᒪ ᐃᒪᕕᖕᒥᒃ ᐊᒻᒪ 
ᐊᒃᑐᐃᓂᖃᕐᓂᐅᕗᖅ:

	y ᓯᓚᐅᑉ ᐆᓇᕐᓂᖓᓂᒃ: ᖃᓄᖅ ᓯᓚᕗᑦ ᓂᒡᓚᓱᒃᑎᒋᕙ ᐅᕝᕙᓗ ᐅᖅᑰᑎᒋᕙ

	y ᐊᓄᕆ: ᐊᓂᕐᓂᖃᕐᓇᖅᑑᑉ ᓯᕿᓂᐅᑉ ᐊᑭᖕᒥᖕᓂᖓᓄᑦ ᐊᐅᓚᓂᖓ

	y ᑲᑕᒐᕐᓂᖅ: ᐃᒪᖅ ᐳᔪᙳᓲᖑᕗᖅ ᓄᕗᔭᙳᖅᑐᓂ ᓂᒡᓕᒐᒥᓗ ᑲᑕᒐᓕᓲᖑᕗᖅ ᖃᓐᓂᐅᓪᓗᓂ, 
ᒪᖂᓪᓗᓂ, ᒪᓴᖕᓇᖅᑑᓪᓗᓂ, ᐅᕝᕙᓗ ᓇᑕᖅᑯᕐᓇᐅᓪᓗᓂ

ᓯᓚ ᐊᔾᔨᒌᙱᑦᑐᐊᓗᖕᓄᑦ ᐊᐅᓚᑕᐅᕗᖅ — ᓲᕐᓗ, ᓄᓇᐅᑉ ᓇᒦᓐᓂᖓ, ᖃᓄᑎᒋ ᖃᓂᒋᔭᖃᕐᒪᖔᑦ 
ᓄᓇᕐᔪᐊᑉ ᑕᔅᓯᒍᑎᖅᐸᓯᐊᓄᑦ ᐅᕝᕙᓗ ᑲᔾᔨᐊᓄᑦ/ᑭᖕᒥᐊᓄᑦ, ᓄᓇᒦᓐᓂᖓ, ᐃᒪᕐᒦᓐᓂᖓ, 
ᓯᑯᓯᒪᓂᖓ ᐊᒻᒪ ᑕᕆᐅᕐᒥᑦ ᐳᖅᑐᓂᖓ.

ᑕᑯᓂᐊᕈᒃ ᑖᓐᓇ ᓄᓇᙳᐊᖅ ᐊᒻᒪ ᑲᓇᑕᐅᑉ, ᐊᒥᐊᓕᒐᐃᑦ ᓄᓇᖓᑕ, ᒥᐊᒃᓯᑯ, ᐊᒻᒪ ᑦᓯᓕᐅᑉ 
(Chile) ᓄᓇᖓᑕ ᓯᓚᒋᒐᔪᒃᑕᖏᑦ ᐅᔾᔨᖅᓱᒃᑭᑦ. ᑖᒃᑯᓐᓄᖓᓕᒫᖅ, ᖃᓄᕐᓕ ᐃᓕᐅᖅᑲᐃᒐᔭᖅᐱᑦ 
ᓇᓗᓇᐃᕐᓗᒋᑦ ᓯᓚᒋᒐᔪᒃᑕᖏᑦ? ᖃᓄᕐᓕ ᐅᓂᒃᑳᓕᐅᕋᔭᖅᐱᑦ ᓯᓚᖏᑕ ᒥᒃᓵᓄᑦ? ᓱᓇᓂᒃ 
ᐊᐱᖅᑯᑎᓕᐅᕋᔭᖅᐱᑦ?

ᓯᓚᐅᑉ ᖃᓄᐃᓕᖓᓂᖏᑦ

ᓄᓇᐅᑉ 
ᓇᒦᓐᓂᖓ

ᐃᔾᔭᐃᓛᕆᕙᒃᑕᖓ 
ᔮᓐᓄᐊᕆᒥ

ᐅᖅᑰᓛᕆᕙᒃᑕᖓ 
ᔪᓚᐃᒥ ᐊᓯᖏᑦ ᓱᓕᔪᑦ

ᔭᓗᓇᐃ, ᑲᓇᑕᒥ −25ºC 21ºC 	y ᓯᓚᐅᑉ ᐅᖅᑰᓂᖓ 0 ˚ Celsius ᖁᓛᓃᓲᖅ 100 
ᐅᓪᓗᑦ ᑎᑭᓪᓗᒋᑦ ᐊᕐᕌᒍᑕᒫᖅ.

	y ᔭᓗᓇᐃ 150cm-ᓂᒃ ᐃᔾᔪᓂᓕᖕᒥᒃ ᐊᐱᓲᖑᕗᖅ 
ᐊᕐᕌᒍᑕᒫᖅ.

ᓯᑳᒍ, 
ᐊᒥᐊᓕᒐᐃᑦ 
ᓄᓇᖓᓂ

0ºC 29ºC 	y ᓯᑳᒍ 119 ᐅᓪᓗᓂᒃ ᒪᖁᖕᓂᖃᓲᖅ ᐊᕐᕌᒍᑕᒫᖅ.
	y ᓯᑳᒍ ᐊᐅᔭᒃᑯᑦ ᐅᖅᑰᔪᐊᓘᓲᖅ ᕿᐅᒃᑲᖓᔪᒥᒃ.

ᒥᐊᒃᓯᑯ ᓯᑎ, 
ᒥᐊᒃᓯᑯ 
ᓄᓇᖓᓂ

22ºC 24ºC 	y ᒥᐊᒃᓯᑯ ᓯᑎᐅᑉ ᐅᓪᓗᖏᑦ ᖃᐅᒪᓂᖃᓲᑦ 11 ᐅᕝᕙᓗ 
13 ᐃᑲᕐᕋᓂᒃ.

	y ᔪᓚᐃ ᑕᖅᑭᓕᒫᓂᒃ ᒪᖁᒐᔪᓛᖑᓲᖑᕗᖅ.
ᓴᐅ ᐸᐅᓗ, 
ᐳᕆᓯᐅᓪ 
ᓄᓇᖓᓂ

28ºC 12ºC 	y ᓴᐅ ᐸᐅᓘᑉ ᓯᓚᖓ ᕿᐅᒃᑲᖓᓂᖃᓲᖑᕗᖅ 
80%-ᒦᑦᑐᒥᒃ.

	y ᔪᓚᐃ ᑕᖅᑭᓕᒫᓂᒃ ᓂᒡᓚᓱᓛᖑᓲᖑᕗᖅ.
ᐅᒪᒍᐊᑲ, 
ᐋᔾᔭᓐᑏᓇ 
ᓄᓇᖓᓂ

24ºC 20ºC 	y ᔪᓚᐃᒥ, ᐅᒪᒍᐊᑲ ᐅᓐᓄᒃᑯᑦ ᓂᒡᓚᕐᓂᖃᓲᖅ −3 ˚ C.
	y ᐋᔾᔭᓐᑏᓇ ᐃᒪᕕᐅᑉ ᓯᒡᔭᖏᓐᓂᒃ, ᖃᖅᑲᖏᓐᓂᒃ, ᐊᒻᒪ 

ᓄᓇᕐᔪᐊᑉ ᑭᖕᒥᖓᑕ ᖃᓂᒋᔮᓃᑉᐳᖅ.

ᐳᓐᑕ ᐊᕇᓇᔅ, 
ᑦᓯᓕᐅᑉ 
ᓄᓇᖓᓂ

14ºC 3ºC 	y ᐳᓐᑕ ᐊᕇᓇᔅ ᑦᓯᓕᒥ ᓄᓇᕐᔪᐊᑉ ᑭᖕᒥᖓᓄᑦ 
ᖃᓂᓛᖑᕗᖅ ᓄᓇᓕᖏᓐᓂᒃ.

	y ᓄᓇᓕᒃ ᐊᒃᑐᓈᖃᖅᐳᖅ ᐊᖅᑯᑎᖏᑕ 
ᓯᓂᖏᓐᓂᒃ ᐃᓄᖕᓄᑦ ᑎᒃᑕᐅᔾᔭᐃᒃᑯᑎᓂᒃ 
ᐊᓄᕆᕐᔪᐊᖃᑦᑕᕐᓂᖓᓄᑦ.

ᐳᓐᑕ ᐊᕇᓇᔅ, ᑦᓯᓕᐅᑉ ᓄᓇᖓᓂ

ᓯᑳᒍ, ᐊᒥᐊᓕᒐᐃᑦ ᓄᓇᖓᓂ

ᐅᒪᒍᐊᑲ, ᐋᔾᔭᓐᑏᓇ ᓄᓇᖓᓂ

ᔭᓗᓇᐃ, ᑲᓇᑕᒥ

ᓴᐅ ᐸᐅᓗ, ᐳᕆᓯᐅᓪ ᓄᓇᖓᓂᒥᐊᒃᓯᑯ ᓯᑎ, ᒥᐊᒃᓯᑯ ᓄᓇᖓᓂ

ᔭᓗᓇᐃ

ᐳᓐᑕ ᐊᕇᓇᔅ 

ᐅᒪᒍᐊᑲ ᓴᐅ ᐸᐅᓗ 

ᒥᐊᒃᓯᑯ ᓯᑎ 

ᓯᑳᒍ

ᓄᓇᕐᔪᐊᑉ ᑕᔅᓯᒍᑎᖓ ᓄᓇᕐᔪᐊᑉ ᑕᔅᓯᒍᑎᖓ 

ᐱᓕᕆᐊᒃᓴᖅ: ᓯᓚᓐᓂᐊᕈᑎᒥᒃ ᐱᒋᐊᖅᑎᑦᑎᓂᖅ 

ᓯᓚᓐᓂᐊᕐᓂᖅ ᖃᐅᔨᓴᕐᓂᐅᕗᖅ ᓯᓚᐅᑉ ᐱᕙᓪᓕᐊᓂᖓᓂᒃ. ᓯᓚᓐᓂᐊᖅᑏᑦ 
ᖃᐅᔨᓴᖅᑎᐅᕗᑦ ᓯᓚᐅᑉ ᖃᓄᐃᓐᓂᐊᕐᓂᖓᓂᒃ ᓇᓚᐅᑦᑖᓲᖑᓪᓗᑎᒡᓗ.  
 
ᓯᓚᐅᑉ ᖃᓄᐃᓐᓂᐊᕐᓂᖓᓂᒃ ᓇᓚᐅᑦᑖᕈᓐᓇᕆᕗᑎᑦ, ᑭᓯᐊᓂ ᓯᓚᐅᑉ ᐱᕙᓪᓕᐊᓂᖓᓂᒃ 
ᖃᐅᔨᓴᕆᐊᖃᖅᐳᑎᑦ ᑎᑎᕋᖅᐸᓪᓕᐊᓗᒋᑦ. ᐱᒋᐊᕈᑎᖃᕈᓐᓇᖅᐳᑎᑦ ᖃᐅᔨᓴᖅᑕᕐᓂᒃ 
ᑎᑎᕋᖅᐸᓪᓕᐊᓗᑎᑦ. 
 
ᑎᑎᕋᖅᐸᓪᓕᐊᔪᓐᓇᖅᐸᑎᑦ ᓯᓚᐅᑉ ᐆᓇᕐᓂᖏᑦ, ᐊᓄᕆ, ᓯᓚᓗᖕᓂᖓ, ᐊᒻᒪ 
ᐊᓯᖏᓐᓂᒃ ᖃᐅᔨᓇᓱᒃᓯᒪᔭᕐᓂᒃ. ᑎᑎᕋᖃᑦᑕᖅᓯᒪᓕᕈᕕᑦ ᓯᓚᐅᑉ ᖃᓄᐃᓐᓂᖓᓂᒃ 
ᑐᑭᓯᕙᓪᓕᐊᓕᕈᕕᓪᓗ ᓇᓚᐅᑦᑖᕐᓂᕐᒥᒃ, ᑕᑯᕙᓪᓕᐊᓂᐊᖅᐳᑎᑦ ᓯᓚ ᖃᓄᐃᑉᐸᖕᒪᖔᑦ ᐊᒻᒪ 
ᓇᓚᐅᑦᑖᕈᓐᓇᖅᓯᕙᓪᓕᐊᓗᑎᑦ ᑎᑎᕋᖃᑦᑕᖅᑕᑎᑦ ᐊᑐᕐᓗᒋᑦ.  
 
ᐅᕝᕙ ᓇᓗᓇᐃᖅᓯᓯᒪᔪᖅ ᖃᓄᖅ ᑎᑎᕋᖅᐸᓪᓕᐊᔪᓐᓇᕐᒪᖔᖅᐱᑦ ᓯᓚᐅᑉ 
ᐱᕙᓪᓕᐊᓂᖓᓂᒃ. ᑖᓐᓇ ᐊᑐᕈᓐᓇᖅᐸᑦ ᐅᕝᕙᓗ ᓇᖕᒥᓂᖅ ᓴᓇᔪᓐᓇᖅᐳᑎᑦ. ᑭᓯᐊᓂ 
ᓇᓗᓇᐃᔭᐃᓐᓇᕆᐊᖃᖅᐸᑦ ᐅᓪᓗᖓ, ᖃᐅᔨᕙᓪᓕᐊᔪᓐᓇᖁᓪᓗᑎᑦ ᖃᓄᖅ ᓯᓚ 
ᐱᔾᔪᓯᖃᕐᒪᖔᑦ.

ᐅᓪᓗᖓ: ᐆᓇᕐᓂᖓ ᓂᒡᓕᓇᕐᓂᖓ ᑲᑕᒐᕐᓂᖓ ᐊᓯᖏᑦ ᐅᔾᔨᕆᓯᒪᔭᑎᑦ

ᑎᓯᐱᕆ 5 -13 OC -18OC ᖃᓐᓂᖅᑐᖅ

12-ᒥ ᐅᓪᓗᒃᑯᑦ

ᓄᓇᖓ: ᐃᖃᓗᐃᑦ

ᓯᓚᐅᑉ ᐆᓇᕐᓂᖓ  
ᐊᒻᒪ ᑲᑕᒐᕐᓂᖓ

ᖁᓛ

3

ᓇᐅᑦᑎᖅᓱᕐᓂᖅ ᐊᒻᒪ ᓇᓚᐅᑦᑖᕐᓂᖅ ᓯᓚᒥᒃ, ᐆᓇᕐᓂᖓᓂᒃ ᐊᒻᒪ ᑲᑕᒐᕐᓂᖓᓂᒃ ᐱᔭᕆᐊᑭᓛᖑᕗᑦ. 
ᓯᓚ ᐱᔭᕆᐊᑐᓂᖅᓴᐅᒐᓗᐊᖅ ᑖᒃᑯᓇᙵᑦ ᑭᓯᐊᓂ ᕿᒥᕐᕈᓇᑲᐃᓐᓇᕐᓚᕗᑦ ᑖᒃᑯᐊ ᐱᒋᐊᕈᑎᒋᓗᒋᑦ. 

ᐆᓇᕐᓂᖓ
ᑕᕝᕙ ᖃᐅᔨᒪᕗᑎᑦ, ᓯᓚᐅᑉ ᐆᓇᕐᓂᖓ ᓇᓗᓇᐃᒃᑯᑕᐅᕗᖅ ᖃᓄᖅ ᐅᖅᑰᑎᒋᖕᒪᖔᑦ ᐅᕝᕙᓗ ᖃᓄᖅ 
ᓂᒡᓚᓱᒃᑎᒋᖕᒪᖔᑦ. ᑖᓐᓇ ᑲᓇᑕᒥ, ᓇᓗᓇᐃᒃᑯᑕᕆᓲᕗᑦ (°C)-ᒥᒃ ᓯᕗᓂᐊᒍᓪᓗ ᓈᓴᐅᑎᖃᖅᑐᓂ.

ᐃᖅᑲᐅᒪᒋᑦ 0°C ᐃᒪᕐᒧᑦ ᖁᐊᕐᓇᐅᖕᒪᑦ. ᑕᕝᕙ ᑐᖔᓃᑎᓪᓗᒍ 0°C, ᐃᒪᖅ ᖁᐊᕐᓂᐅᓴᑐᐃᓐᓇᖅᐳᖅ. 
ᖁᓛᓃᑎᓪᓗᒍ 0°C ᓂᓚᒃ ᐊᐅᓲᖑᕗᖅ. ᐊᒃᐸᖅᐸᓪᓕᐊᓪᓗᓂ 0°C-ᒥᑦ, ᓯᓚ ᓂᒡᓚᖅᐸᓪᓕᐊᓲᖑᕗᖅ. 
ᖁᕝᕙᖅᐸᓪᓕᐊᓪᓗᓂ 0°C-ᒥᑦ, ᓯᓚ ᐅᖅᑰᓯᕙᓪᓕᐊᓲᖑᓪᓗᓂ. 

ᓯᓚᐅᑉ ᐆᓇᕐᓂᖓᓂᒃ ᖃᐅᔨᓴᐅᑎᒥᒃ ᓯᓚᒥ ᐃᓕᓯᔪᓐᓇᖅᐳᑎᑦ ᓯᓚᓐᓂᐊᕐᓂᕐᒧᑦ 
ᑎᑎᕋᖅᐸᓪᓕᐊᓂᕐᒧᑦ ᐃᓚᓕᐅᑎᔪᓐᓇᖅᑐᓂᒃ. ᑖᓐᓇ ᖃᐅᔨᓴᐅᑎ ᑕᑯᓂᐊᖅᐸᒡᓗᒍ 
ᐅᓪᓛᑕᒫᖅ ᐊᒻᒪ ᐅᓪᓗᕈᒻᒥᑕᕐᓇᒥ. ᓯᓚᐅᑉ ᐆᓇᕐᓂᖓ ᖁᕝᕙᖅᐸᓪᓕᐊᕙ, ᐊᒃᐸᖅᐸᓪᓕᐊᕙ, 
ᐅᕝᕙᓗ ᐊᓯᕈᓚᐅᙱᓚᖅ? ᑎᑎᖅᐸᓪᓕᐊᖃᑦᑕᒃᑭᑦ ᓯᓚᓐᓂᐊᕈᑎᑎᑦ ᐅᓪᓗᑕᒫᖅ.

ᓯᓚᒥᒃ ᓇᓚᐅᑦᑖᕈᓐᓇᖅᐱᑕ ᓯᓚᐅᑉ ᐆᓇᕐᓂᖓ ᐊᑐᕐᓗᒍ?
ᓯᓚᒥᒃ ᖃᐅᔨᓴᖃᑦᑕᕐᓂᖅ ᓇᓗᓇᐃᖅᓯᔪᓐᓇᖅᐳᖅ ᖃᓄᖅ ᐱᕙᓪᓕᐊᖕᒪᖔᑦ. ᐅᓪᓗᒥ ᓯᓚᐅᑉ 
ᐆᓇᕐᓂᖓ ᖃᐅᔨᓴᒐᒃᓴᐅᕗᖅ ᓴᓂᓕᕇᓕᖅᑎᓪᓗᒍ ᐅᐊᑦᑎᐊᕈ ᑎᑎᖅᓯᒪᔭᕐᓄᑦ. ᖃᐅᔨᔭᒃᓴᐅᕗᖅ 
ᑕᐃᒫᒃ ᖁᕝᕙᖅᐸᓪᓕᐊᖕᒪᖔᑦ ᐅᕝᕙᓗ ᐊᒃᐸᖅᐸᓪᓕᐊᖕᒪᖔᑦ. ᑕᐃᒫᒃᑕᐅᖅ ᖃᐅᔨᔭᒃᓴᐅᕗᖅ 
ᑕᒫᓂ ᐊᕐᕌᒍᒥ ᖃᓄᑎᒋ ᓂᒡᓚᓲᖑᖕᒪᖔᑦ ᐅᖅᑰᓯᓲᖑᖕᒪᖔᓪᓗ. ᓲᕐᓗ, ᓄᓇᔅᓯᓐᓂ ᖃᓄᖅ 
ᓂᓪᓚᓱᒃᑎᒋᓲᖑᕙ ᔮᓐᓄᐊᕆᒥ? ᔫᓂᒥᓕᑭᐊᖅ? 

ᓯᓚᐅᑉ ᖃᓄᐃᓐᓂᐊᕐᓂᖓᓂᒃ ᓇᓚᐅᑦᑖᕐᓂᖅ ᐱᔭᕆᐊᑐᓂᖅᓴᐅᒐᓗᐊᖅ ᐆᓇᕐᓂᖓᓂᒃ 
ᖃᐅᔨᓴᕐᓂᕐᒥᑦ, ᑕᒪᓐᓇ ᓯᓚᓐᓂᐊᕐᓂᕐᒥᒃ ᐃᓚᑐᐃᓐᓇᕆᖕᒪᒍ. 

ᐅᓇ ᐆᒃᑐᖅᓯᐅᒃ! 
ᐃᑭᐊᖅᑭᕕᒃᑯᑦ ᕿᓂᕆᑦ ᑐᑭᓯᒋᐊᕈᑎᓂᒃ ᖃᓄᖅ ᓄᓇᔅᓯᓐᓂ ᓯᓚ ᓂᒡᓚᓱᒃᑎᒋᓲᖑᖕᒪᖔᑦ 
ᐅᖅᑰᓯᑎᒋᓲᖑᖕᒪᖔᑦ ᐊᕐᕌᒎᑉ ᐃᓗᐊᓂ ᑕᖅᑭᖓᓂᓘᓐᓃᑦ. ᖃᓄᖅ ᑖᓐᓇ ᐃᑭᐊᖅᑭᕕᒃ 
ᐃᓕᐅᖅᑲᐃᓯᒪᕙ ᓯᓚᐅᑉ ᐆᓇᕐᓂᖓᓂᒃ ᖃᓄᕐᓗ ᖃᐅᔨᓴᖅᑕᐅᓯᒪᕙ? ᖃᓄᕐᓕ ᑖᒃᑯᐊ 
ᐋᖅᑭᒃᓱᐃᓯᒪᔪᑦ ᐊᐱᖅᓱᕋᔭᖅᐱᒋᑦ ᖃᓄᕐᓗ ᑖᒃᑯᐊ ᓈᓴᐅᑎᑦ ᑐᑭᖃᖅᐸᑦ? ᖃᓄᑎᒋ 
ᐊᔾᔨᒌᙱᓐᓂᖃᖅᐸᑦ ᐊᑐᖅᓯᒪᔭᕐᓂᒃ?

ᐅᖅᓱᖅᑑᒥ, ᔫᓂ ᑕᖅᑭᖓᓂ, ᓯᓚᐅᑉ ᐆᓇᕐᓂᖓ ᑎᑭᐅᒪᓲᖑᕗᖅ 6°C-ᒧᑦ ᐅᓪᓗᒃᑯᑦ.

ᑲᑕᒐᕐᓂᖅ ᓄᕗᔭᓪᓗ
ᐃᖅᑲᐅᒪᒋᑦ ᑲᑕᒐᕐᓂᖅ ᐅᖃᐅᓯᐅᓲᖑᖕᒪᑦ ᐃᒪᖅ ᐳᔪᕈᖅᓯᒪᔪᖅ ᓄᕗᔭᙳᖅᓯᒪᔪᖅ ᑲᑕᒐᓕᕐᓂᖓᓂᒃ. 
ᑲᑕᒐᕐᓂᖅ ᖃᓐᓂᐅᔪᓐᓇᖅᐳᖅ, ᒪᓴᖕᓇᖅᑑᔪᓐᓇᖅᐳᖅ, ᓇᑕᖅᑯᕐᓇᐅᔪᓐᓇᖅᐳᖅ ᐊᒻᒪᓗ 
ᒪᖂᔪᓐᓇᖅᐳᖅ. ᓄᓇᕗᒻᒥ, ᐊᐳᑕᐅᒐᔪᒃᐳᖅ, ᑭᓯᐊᓂᓕ ᓄᓇᕐᔪᐊᑉ ᐊᓯᐊᓂ, ᑲᑕᒐᕐᓂᖅ 
ᒪᖂᒐᔪᖕᓂᖅᓴᐅᕗᖅ.

ᑲᑕᒐᕐᓂᖅ ᐃᓚᒋᕙᐅᒃ ᐃᒪᐅᑉ ᐊᐅᓚᓂᖓᑕ. ᐊᑏᒎᖅ ᐱᒋᐊᓚᐅᖅᑕ ᕿᒥᕐᕈᓇᒡᓗᑎᒍᑦ ᓇᑭᑦ 
ᐱᒋᐊᓲᖑᖕᒪᖔᑦ ᒪᑯᓂᖓ ᑕᓯᕐᓂᑦ, ᑰᖕᓂᑦ, ᐊᒻᒪ ᐃᒪᕕᖕᒥᑦ. ᓯᕿᓂᐅᑉ ᐊᑭᖕᒥᖕᓂᖓᓄᑦ  
ᑕᒪᒃᑯᐊ ᐃᒪᐃᑦ ᐳᔪᙳᖅᐸᓪᓕᐊᓕᓲᖑᕗᑦ ᐊᒻᒪ ᓄᕗᔭᙳᖅᑐᑎᒃ. ᓯᓚᐅᑉ ᐆᓇᕐᓂᖓᓄᑦ 
ᖁᕝᕙᖅᐸᓪᓕᐊᓕᓲᑦ ᓯᓚᒧᑦ.

ᓯᓚᒥ ᐊᓂᕐᓂᖃᕐᓇᖅᑐᒥ, ᓄᓇᐅᑉ ᐆᓇᕐᓂᖓᑕ ᐅᖓᓯᒋᔭᖓᓂ, ᑕᒪᓐᓇ ᐳᔪᙳᓚᐅᖅᑐᖅ 
ᓂᒡᓕᕙᓪᓕᐊᓕᓲᖑᕗᖅ. ᓂᒡᓕᒑᖓᒥ, ᐃᒪᙳᖅᑐᓂ ᑯᓯᓚᐅᖃᑦᑕᓕᖅᐳᖅ ᒪᖁᙳᖅᑐᓂ ᐅᕝᕙᓗ 
ᖃᓐᓂᙳᖅᐳᖅ ᓯᓚᐅᑉ ᐆᓇᕐᓂᖓ ᒪᓕᒃᑐᒍ. 

ᐃᒪᑯᓗᖕᒥᒃ ᑯᑐᓕᖅᑎᓪᓗᒍ ᑲᑎᖅᓱᖅᐸᓪᓕᐊᓕᓲᖑᕗᑦ ᓯᓚᒥ ᓴᓂᕐᒧᑦ, ᑕᕆᐅᕐᒧᑦ ᐊᒻᒪ ᐳᔪᕐᓗᖕᒧᑦ 
ᐊᓂᕐᓂᖃᕐᓇᖅᑐᒥ. ᑕᐃᒫᒃ ᑲᑎᑉᐸᓪᓕᐊᓂᖏᓐᓄᑦ ᐅᖁᒪᐃᓪᓕᒑᖓᒥᒃ, ᑲᑕᒐᓕᓲᖑᕗᑦ ᒪᖂᓪᓗᓂ, 
ᒪᓴᖕᓇᖅᑑᓪᓗᓂ, ᓇᑕᖅᑯᕐᓇᐅᓪᓗᓂ, ᐅᕝᕙᓗ ᖃᓐᓂᐅᓪᓗᓂ ᓯᓚᐅᑉ ᐆᓇᕐᓂᖓ ᒪᓕᒃᑐᒍ. 

ᐊᔾᔨᐅᙱᑦᑐᑦ ᑲᑕᒐᕐᓃᑦ
ᖃᓐᓂᖅ ᒪᓴᖕᓇᖅᑐᙳᓲᖑᕗᖅ ᒪᖁᒡᓗ ᖃᓐᓂᕐᓗ ᑲᑎᑦᑕᕌᖓᒥᒃ. ᒪᓴᖕᓇᖅᑑᓕᓲᖑᕗᖅ 
ᒪᖁᓕᖅᑎᓪᓗᒍ ᓂᒡᓚᓱᒃᑐᒃᑰᕈᓂ ᖁᐊᑲᓴᒡᓗᓂ, ᐅᕝᕙᓗ ᖃᓐᓂᓕᖅᑎᓪᓗᒍ ᐅᖅᑰᓂᖅᓴᒃᑰᖅᐸᑦ 
ᐊᐅᑲᓴᒡᓗᓂ. ᖃᓐᓂᖅ ᒪᓴᖕᓇᖅᑐᖅ ᖃᐅᓯᕐᓇᖅᐳᖅ ᐃᒪᓪᓚᕆᐅᓇᓂ ᑭᓯᐊᓂ. 
 
ᓇᑕᖅᑯᕐᓇᐃᑦ ᓂᓚᑯᓗᐃᑦ ᑲᑕᒐᖅᐸᒃᑐᑦ ᓱᒃᑲᓂᖅᓴᐅᓪᓗᑎᒃ ᐊᒃᓱᕈᕐᓂᖅᓴᐅᓪᓗᑎᒡᓗ 
ᖃᓐᓂᕐᒥᑦ. ᓇᑕᖅᑯᕐᓇᓕᓲᖑᕗᖅ ᒪᖁᓕᖅᑎᓪᓗᒍ ᖁᐊᕐᓇᖅᑐᒃᑯᑦ ᓂᒡᓚᓱᖕᓂᒃᑰᓕᕌᖓᑕ 
ᓄᓇᒧᑦ ᑐᓚᐅᕐᓇᑎᒃ. ᒪᖁᒃᑐᖅ ᖁᐊᕌᖓᑦ ᐊᖕᒪᓗᖅᓯᓪᓗᑎᒃ ᓂᓚᙳᖅᐸᒃᐳᑦ. ᓇᑕᖅᑯᕐᓇᑦ 
ᐊᖏᓂᖃᓲᖑᕗᑦ ᐲᑎᑐᑦ, ᑭᓯᐊᓂ ᐊᖏᓂᖅᓴᐅᔪᓐᓇᕆᕗᑦ!

ᒪᖁᒃ ᒪᓴᖕᓇᖅᑐᖅ ᒥᓱᓪᓕᔪᖅ ᐊᐳᑎ

ᓯᓚ ᓂᒡᓚᓱᒃᑐᖅ

ᓯᓚ ᓂᕈᒥᒃᑐᖅ ᓯᓚ ᓂᕈᒥᒃᑐᖅ 

ᓄᓇ

ᓯᓚ ᓂᒡᓚᓱᒃᑐᖅᓯᓚ ᓂᒡᓚᓱᒃᑐᖅ

ᖃᓄᖅ ᐆᒃᑐᕋᕈᓐᓇᖅᐱᑕ ᑲᑕᒐᖅᑐᓂᒃ?
ᓯᓚᓐᓂᐊᖅᑏᑦ ᐊᔾᔨᒌᙱᑦᑐᓂᒃ ᓯᓚᒥᑦ ᑲᑕᒐᕐᓂᕐᒥᒃ 
ᖃᐅᔨᓴᐅᑎᖃᖅᐳᑦ. ᖃᐅᔨᓴᐅᑎᖏᑕ ᐃᓚᒋᕚ ᖃᓐᓂᕐᒥᒃ 
ᐆᒃᑐᕋᐅᑎ. ᑖᓐᓇ ᖃᓐᓂᕐᒥᒃ ᖃᐅᔨᓴᐅᑎ ᐆᑦᑐᕋᐅᑎᐅᕗᖅ 
ᓇᑉᐸᖅᓯᒪᔪᖅ ᓄᓇᒥ. ᑖᔅᓱᒧᖓ ᖃᐅᔨᔪᓐᓇᖅᐳᒍᑦ ᖃᓄᑎᒋ 
ᖃᓐᓂᖅᓯᒪᖕᒪᖔᑦ.

ᖃᐅᔨᓴᕐᓂᕐᒥᒃ ᒪᖁᖕᒥᒃ, 
ᓯᓚᓐᓂᐊᖅᑎᑦ ᐊᑐᓲᖑᕗᑦ 
ᒪᖁᖕᒥᒃ ᐆᒃᑐᕋᐅᑎᒥᒃ. 
ᑖᓐᓇ ᐊᓕᒎᕗᖅ 
ᓄᐊᑦᑎᔾᔪᑎ ᒪᖁᖕᒥᒃ ᐊᒻᒪ 
ᓴᓂᕌᒍᑦ ᐆᒃᕋᐅᑎᖃᖅᐳᖅ 
ᖃᐅᔨᓴᐅᑎᒥᒃ ᖃᓄᑎᒋ 
ᒪᖁᒃᓯᒪᖕᒪᖔᑦ.

ᓇᖕᒥᓂᖅ ᓴᓇᔪᓐᓇᖅᐳᑎᑦ ᒪᖁᖕᒥᒃ ᐊᒻᒪ ᖃᓐᓂᕐᒥᒃ ᖃᐅᔨᓴᐅᑎᒥᒃ 
ᓯᓚᓐᓂᐊᕈᑎᖕᓄᑦ ᐃᓚᓕᐅᑎᓂᐊᖅᑐᒥᒃ.

ᖃᐅᔨᓴᕐᓂᖅ ᐊᒻᒪ ᓇᓚᐅᑦᑖᕐᓂᖅ ᓯᓚᒥᒃ ᓄᕗᔭᑦ ᐊᑐᕐᓗᒋᑦ
ᐅᓪᓗᒥ ᓄᕗᔭᕙ ᐅᕝᕙᓗ ᓄᕗᔭᙱᓚᖅ? ᖃᓄᐃᑦᑑᕙᑦ ᓄᕗᔭᑦ? ᐊᒻᒪ ᖃᓄᖅ ᑕᐃᒪ ᐱᓂᐊᓕᖅᐸ? 
ᐃᓐᓇᕐᒧᑦ ᐃᓕᓐᓂᐊᖅᑎᑕᐅᔪᓐᓇᖅᐳᑎᑦ ᖃᓄᖅ ᑭᓱᓂᒡᓗ ᐅᔾᔨᖅᓱᕆᐊᖃᕐᒪᖔᖅᐱᑦ ᐊᒻᒪ ᖃᓄᖅ 
ᓯᓚ ᐱᕙᓪᓕᐊᓂᐊᕐᒪᖔᑦ ᐃᑲᕐᕋᒐᓴᖕᓂᒃ ᐅᓪᓘᓂᐊᖅᑐᓂᒡᓗ.

ᖃᐅᔨᓴᕐᓂᒃᑯᑦ ᓯᓚᒥᒃ ᐊᒻᒪ ᑕᑯᔭᕐᓂᒃ ᖃᓄᖅ ᑐᑭᓕᐅᕆᔪᓐᓇᖅᓯᔪᒪᒍᕕᑦ, ᐃᓕᑦᑎᔪᓐᓇᖅᐳᑎᑦ 
ᓯᓚᐅᑉ ᒥᒃᓵᓂᒃ ᐊᒻᒪ ᓇᓚᐅᑦᑖᕐᓂᕐᒥᒃ. ᓲᕐᓗ, ᓄᕗᔭᑦ ᕿᕐᓈᖓᔪᑦ ᐊᒡᒋᖅᑎᓪᓗᒋᑦ, ᐅᔾᔨᕈᓱᒋᐊᕆᑦ 
ᖃᐅᒻᒪᒃᐹᓪᓕᕐᓂᖃᕐᒪᖔᑕ. ᖃᐅᒪᓂᖅ ᒪᖁᖕᒥ ᑕᕐᕋᖃᓕᖅᐸᖕᒪᑦ ᖃᐅᒻᒪᒃᑎᑦᑎᓲᖑᕗᑦ ᓄᕗᔭᓂᒃ. 
ᐃᓄᖕᓄᑦ ᒪᖁᒐᔪᒃᑐᒥᐅᑕᓄᑦ ᖃᐅᔨᒪᔭᐅᓲᖑᕗᖅ ᓄᕗᔭᓂ ᓇᓂᑐᐃᓐᓇᖅ ᖃᐅᒪᒃᐸᓪᓕᐊᒃᐸᑦ ᑕᐃᑲᓂ 
ᑕᐃᒪ ᒪᖁᖕᓂᐊᖅᐳᖅ.

ᐅᕙᓂ ᐅᖃᓕᒫᒐᕐᒥ, ᑕᑯᓂᐊᕈᓐᓇᖅᐳᑎᑦ ᐊᔾᔨᒌᙱᑦᑐᓂᒃ ᓄᕗᔭᓂᒃ 
ᓇᓚᐅᑦᑖᕈᓐᓇᖅᓯᕚᓪᓕᕈᑎᒋᔪᓐᓇᖅᑕᕐᓂᒃ.

ᐊᔾᔨᒌᙱᑦᑐᐊᓘᕗᑦ ᓄᕗᔭᑦ. ᐃᓚᖏᑦ ᐳᕕᖅᓯᒪᓲᖑᕗᑦ ᑲᖒᔭᖅᑎᑐᑦ ᑕᐅᑦᑐᖃᖅᑐᑎᒃ. ᐃᓚᖏᑦ 
ᐊᑦᑎᒃᑑᓲᖑᕗᑦ ᓄᓇᒧᑦ ᖃᓂᑦᑐᑎᒃ, ᓯᐊᕐᓇᐅᔭᐅᓪᓗᑎᒃ ᐊᒃᓴᑳᖅᑰᔨᒻᒪᕆᒃᑐᑎᒃ. ᐅᑯᐊ ᑕᕝᕙ 
ᓄᕗᔭᐅᕗᑦ ᐊᔾᔨᒌᙱᑦᑐᑦ ᓇᒥᓗ ᖃᖓᑕᓲᖑᖕᒪᖔᑕ.

ᓄᕗᔭᑦ ᖁᑦᑎᒃᑐᒦᑦᑐᑦ
ᓯᐅᕆᔅ ᓄᕗᔭᐅᕗᑦ ᖁᑦᑎᒃᑐᐊᓘᓲᑦ. 
ᐊᒥᑦᑐᔮᖑᓲᖑᕗᑦ ᐱᑕᖃᑦᑎᐊᖅᑰᔨᙱᑦᑐᑎᒃ.

ᑯᒧᓗᓂᒻᐸᔅ ᓄᕗᔭᐅᕗᑦ ᖁᑦᑎᒃᓯᓯᒪᔪᐊᓗᐃᑦ 
ᕿᓚᖕᒥ. ᐊᑎᖏᑦ ᐳᕕᖅᓯᒪᔫᔮᖅᐳᑦ, ᖁᓕᖏᑦ 
ᖃᐃᕋᑦᑐᙳᖅᓯᒪᓪᓗᑎᒃ ᐳᖅᑐᔪᐊᓘᓪᓗᑎᒃ. ᑕᒪᒃᑯᐊ 
ᓄᕗᔭᕐᔪᐊᕌᓗᐃᑦ ᒪᖁᖕᒥᒃ ᐅᓯᓲᖑᕗᑦ, ᑲᓪᓗᖕᒥᒡᓗ, 
ᐊᒻᒪ ᐃᒃᑐᓚᐅᕐᒥᒃ.

ᓄᕗᔭᑦ ᖃᖓᑕᓂᓖᑦ ᐊᑦᑎᓗᐊᙱᑦᑐᒥ 
ᐳᖅᑐᓗᐊᙱᑦᑐᒥᓗ
ᐊᓪᑐᓱᑦᕌᑕᔅ ᓄᕗᔭᐅᕗᑦ ᑕᐅᑦᑐᖏᑦ 
ᐊᔾᔨᒌᖏᓐᓇᐅᓪᓗᑎᒃ ᓯᐊᕐᓇᐅᔭᐅᓪᓗᑎᒃ ᐅᕝᕙᓗ 
ᑐᖑᔪᕈᔪᒃᑐᑎᒃ. ᑕᐃᒪᐃᑎᓪᓗᒍ ᓇᓗᓇᙱᓚᖅ 
ᐅᖓᓯᒃᑐᒥ ᖃᓂᑦᑐᒥᓗ ᒪᖁᖕᓂᖓᓂᒃ.

ᐊᑦᑎᓈᖅᑐᑦ ᓄᕗᔭᑦ
ᑯᒧᓚᔅ ᓄᕗᔭᐅᕗᑦ ᐳᕕᖅᓯᒪᔪᐊᓘᔮᖅᑐᑦ. 
ᑕᑯᔭᒃᓴᐅᕗᑦ ᐊᑦᑎᒃᑐᒦᑦᑐᑦ ᓯᓚᑦᑎᐊᕙᐅᑎᓪᓗᒍ 
ᑐᖑᔪᑦᑎᐊᖅᑎᓪᓗᒍ ᓯᓚ. ᑯᒧᓚᔅ ᓄᕗᔭᑦ 
ᑯᒧᓗᓂᒻᐸᔅ-ᖑᓲᖑᕗᑦ. 

ᔅᑐᕌᑕᔅ ᓄᕗᔭᐅᕗᑦ ᐊᒥᓱᓂᒃ ᖁᓕᕇᓕᖅᓯᒪᔪᓂᒃ. 
ᓯᓚᓕᒫᕐᒥᒃ ᐅᓕᒃᓯᓯᒪᔪᓐᓇᖅᐳᑦ ᐊᑦᑎᒃᑑᓪᓗᑎᒃ. 
ᒥᓂᓕᓲᖑᕗᖅ ᓴᖅᑭᑎᓪᓗᒋᑦ.

ᓂᒻᐳᔅᑐᕌᑕᔅ ᓄᕗᔭᐅᕗᑦ ᖁᔾᔫᔭᐅᓪᓗᑎᒃ. 
ᒪᖁᓕᖅᑎᑦᑎᓲᑦ ᐅᕝᕙᓗ ᖃᓐᓂᓕᖅᑎᑦᑎᓲᑦ.

ᓯᐅᕆᔅ

ᑯᒧᓚᔅ

ᓯᓚ ᐅᓪᓗᒥ ᖃᓄᐃᑦᑑᕙ? ᑎᑎᕋᒃᑭᑦ ᓄᕗᔭᑦ ᐅᓪᓗᒥ ᖃᓄᐃᑦᑑᖕᒪᖔᑕ 
ᓯᓚᓐᓂᐊᕈᑎᒧᑦ. ᐅᔾᔨᕆᒃᑭᑦ ᑕᐅᑦᑐᖏᑦ, ᐊᖏᓂᖏᑦ, ᐊᒻᒪ ᑕᖅᓴᖏᑦ.

ᑯᒧᓗᓂᒻᐸᔅ

ᐊᓪᑐᓱᑦᕌᑕᔅ

ᓂᒻᐳᔅᑐᕌᑕᔅ

ᔅᑐᕌᑕᔅ

ᖃᓄᑎᒋ ᓯᓚ ᕿᐅᒃᑲᖓᑎᒋᕙ?
ᐆᑦᑐᕈᓐᓇᕋᑦᑎᒍᑦ ᓯᓚᒥᑦ ᑲᑕᒐᕐᓂᖅ (ᓲᕐᓗ, ᒪᖁᒃ ᐅᕝᕙᓗ ᖃᓐᓂᖅ), ᑭᓯᐊᓂᓕᑦᑕᐅᖅ 
ᖃᐅᔨᓴᕈᓐᓇᕆᕙᕗᑦ ᓯᓚᐅᑉ ᕿᐅᒃᑲᖓᓂᖓ, ᑕᒪᓐᓇ ᐃᒪᖅ ᐳᔪᙳᖅᓯᒪᔪᖅ ᓯᓚᒥ. 
ᕿᐅᒃᑲᖓᓂᖓ ᒪᓕᒡᓗᒍ ᓯᓚ ᖃᐅᓯᕐᓂᖅᓴᐅᔮᓲᖑᕗᖅ. 
 
ᐊᓂᕐᓂᖃᕐᓇᖅᑐᖅ ᐅᖅᑰᓂᖅᓴᐅᑎᓪᓗᒍ ᕿᐅᒃᑲᖓᓂᖃᕐᓂᖅᓴᐅᓲᖑᕗᖅ ᐊᒻᒪ 
ᓂᒡᓚᓱᕈᔪᒃᑎᓪᓗᒍ ᕿᐅᒃᑲᖓᙱᓐᓂᖅᓴᐅᓪᓗᓂ. ᓄᓇᕗᒻᒥᓕ ᐊᓂᕐᓂᖃᕐᓇᖅᑐᖓ 
ᕿᐅᒃᑲᖓᓂᖃᓗᐊᙱᓐᓂᖅᓴᐅᕗᖅ ᐊᓯᖏᓐᓂᑦ ᓂᒡᓚᓱᓗᐊᙱᓐᓂᖅᓴᓂᑦ. 
 
ᓯᓚᐅᑉ ᕿᐅᒃᑲᖓᓂᖓ ᖃᐅᔨᓴᖅᑕᐅᓲᖑᕗᖅ %-ᖑᑎᑕᐅᓪᓗᓂ ᐊᓂᕐᓂᖃᕐᓂᐅᑉ ᐃᓗᓕᖓᓂ 
ᖃᓄᑎᒋᓗ ᕿᐅᒃᑲᕈᓐᓇᕐᓂᖓᓄᑦ ᐊᑕᓪᓗᓂ. ᐊᓂᕐᓂᖃᕐᓂᐅᑉ ᕿᐅᒃᑲᖓᓂᖓ ᐆᒃᑐᒐᒃᓴᐅᕗᖅ 
ᕼᐊᐃᒍᕈᒦᑕᒧᑦ. 
 
ᑕᑯᓐᓇᙳᐊᕆᑦ ᐊᓂᕐᓂᖃᕐᓇᖅᑐᖓ ᕿᐅᒃᑲᖓᔪᐊᓗᖕᒥᒃ, ᒥᓂᐅᔮᕐᓗᓂ ᕿᐅᒃᑲᖓᓂᖓᓄᑦ 
ᓂᐱᓐᓈᕐᓇᕐᓗᓂ. ᓄᓇᕐᔪᐊᒥ ᐃᓚᖓ ᐅᖅᑰᔪᐊᓘᕗᖅ, ᐊᓂᕐᓂᖃᕐᓇᖅᑐᖓ 
ᕿᐅᒃᑲᖓᔪᐊᓘᓪᓗᓂ ᓂᐱᓐᓈᕐᓇᒻᒪᕆᒡᓗᓂ ᐅᓪᓗᑕᒫᖅ, ᐱᓗᐊᖅᑐᒥ ᒪᖁᒐᔪᓕᖅᑎᓪᓗᒍ. 
ᐊᓯᖏᑦ ᐊᓂᕐᓂᖃᕐᓇᖅᑐᒥ ᕿᐅᒃᑲᖓᓂᓕᐊᓘᒋᕗᑦ ᓂᓪᓚᓱᖕᓂᖅᓴᐅᒐᓗᐊᕐᓗᑎᒃ. 
ᓲᕐᓗ ᕼᐊᓕᕚᒃᔅ, ᑲᓇᑕᐅᑉ ᑲᓇᖕᓇᖅᐸᓯᐊᓃᑦᑐᖅ, ᐊᕐᕌᒍᑕᒫᖅ ᐊᓂᕐᓂᖃᕐᓇᖅᑐᖓ 
ᕿᐅᒃᑲᖓᓂᖃᓲᖑᕗᖅ 87%-ᒥᒃ. ᕼᐊᓕᕚᒃᔅ ᐊᑦᓛᓐᑎᒃ ᐃᒪᕕᐅᑉ ᖃᓂᒋᔮᓃᑉᐳᖅ ᐊᒻᒪ 
ᐊᓄᕌᕐᓂᖓ ᒥᓪᓗᐊᓲᖑᕗᑦ ᐃᒪᕕᐅᑉ ᕿᐅᒃᑲᖓᓂᖓᓂᒃ.

ᕼᐊᓕᕙᒃᔅ

ᐅᓚᓗᔭᑦ
ᑕᐃᒪᐃᑦᑐᒥᒃ ᑕᑯᓚᐅᖅᓯᒪᕕᑦ? 

ᑕᑯᒍᕕᑦ, ᕿᒫᔭᕆᐊᖃᖅᐳᑎᑦ ᐅᖂᑕᓕᖕᒧᑦ! ᐅᓚᓗᔭᑦ ᐊᓄᕆᐅᕗᑦ ᐅᐃᔾᔮᖅᑐᒥᒃ ᐊᐅᓚᔪᑦ 
ᓱᒃᑲᓕᔪᐊᓗᖕᒥᒃ ᐊᒻᒪ ᑕᐅᑦᑐᖃᓲᖑᕗᑦ ᕿᕐᓈᖓᔪᐊᓘᓪᓗᑎᒃ ᓱᓪᓗᓕᐅᓪᓗᑎᒃ ᓄᕗᔭᐃᑦ. ᑕᒪᒃᑯᐊ 
ᐊᓄᕆᐅᕗᑦ ᓱᒃᑲᓕᔪᐊᓗᖕᒥᒃ ᓱᕋᒃᓴᐃᔨᒻᒪᕆᐊᓘᓪᓗᑎᒃ ᓄᓇᒦᓲᑦ ᐅᕝᕙᓗ ᐃᒪᐅᑉ ᖁᓛᒎᓲᑦ (ᑕᒪᒃᑯᐊ 
ᐃᒪᕐᒥ ᐅᓚᓗᔭᐅᓂᕋᖅᑕᐅᔪᑦ). 

ᐊᓄᕆᐅᑉ ᓱᒃᑲᓂᖏᑦ ᖃᐅᔨᓴᒐᒃᓴᐅᑦᑎᐊᙱᓚᑦ, ᑭᓯᐊᓂᓕ ᑎᑭᐅᒪᔪᓐᓇᖅᐳᑦ 400km/h-ᒥᒃ. 
(ᖃᐅᔨᓴᐅᑎᑦ ᓱᕋᑐᐃᓐᓇᓲᖑᓂᖏᓐᓄᑦ ᐃᓗᐊᓃᑦᑐᑎᒃ.)

ᓄᓇᕐᔪᐊᒥ ᐃᓚᖏᓐᓂ ᓄᓇᓖᑦ ᐅᓚᓗᔭᖃᕋᔪᒃᐳᑦ. ᐃᓚᖏᑦ ᐊᖏᕐᕋᕆᔭᐅᔪᑦ ᑳᓐᓯᔅᒥ 
(ᑕᑯᓂᐊᒃᑲᓐᓂᒐᒃᓴᖅ ᑕᒪᓐᓇ ᒪᒃᐱᖅᑐᒑᖓᓂ 7-ᒥ) ᕿᒫᕕᖃᓲᖑᒻᒪᕆᒃᐳᑦ ᓄᓇᐅᑉ 
ᐃᑭᐊᖓᓅᖓᔪᓂᒃ ᕿᒫᕕᒋᓪᓗᒋᑦ ᐅᓚᓗᔭᖅᑕᖃᓕᕌᖓᑦ.

ᐊᓄᕆ ᐊᒻᒪ ᓯᓚᓯᐅᑎᐅᑉ 
ᓅᑦᑕᕐᓂᖓ

ᖁᓛ

4
ᐊᓄᕆ ᐊᐅᓚᓂᐅᕗᖅ ᐊᓂᕐᓂᖃᕐᓇᖅᑐᒥ, ᐊᒻᒪ ᓇᓗᓇᐃᒐᒃᓴᐅᕗᖅ ᓱᒃᑲᓂᖓᓄᑦ ᐊᒻᒪ ᓇᒧᑦ 
ᑐᕌᕐᓂᖓᓄᑦ. 

ᐆᒃᑐᕋᕐᓂᖅ ᐊᓄᕆᒥᒃ
ᐊᓄᕆᒥᒃ ᖃᐅᔨᓴᕐᓗᓂ ᓇᒧᙵᐅᖕᒪᖔᑦ, ᓯᓚᓐᓂᐊᖅᑏᑦ ᐊᑐᓲᖑᕗᑦ ᐊᓄᕆᒧᑦ ᑎᒃᑯᐊᖅᑑᑎᒥᒃ. 
ᑖᓐᓇ ᐱᓕᕆᔾᔪᑎᑯᓗᒃ ᑎᒃᑯᐊᖅᑑᑎᐅᕗᖅ ᐊᑕᔪᖅ ᐅᐃᔾᔮᕈᓐᓇᖅᑐᒧᑦ ᐸᐅᒍᓯᖃᖅᑐᓂ. ᐊᓄᕆᑎᓪᓗᒍ, 
ᑖᓐᓇ ᑎᒃᑯᐊᖅᑐᓲᖑᕗᖅ ᐊᓄᕆᐅᑉ ᓇᑭᙵᔮᕐᓂᖓᓄᑦ. ᑕᐃᒪᐃᓐᓂᖓᓄᑦ, ᐊᓄᕆᒧᑦ ᑎᒃᑯᐊᖅᑑᑎᑦ 
ᑐᕌᖓᒃᐸᑦ ᑲᓇᖕᓇᕐᒧᑦ, ᑕᐃᒪ ᐅᖁᒪᐃᓐᓂᖓ ᑎᒃᑯᐊᖅᑑᑎᐅᑉ ᑭᖑᒧᖔᖅ ᑎᒃᑯᐊᖓᒐᔭᖅᐳᖅ.

ᓇᖕᒥᓂᖅ ᓴᓇᔪᓐᓇᖅᐳᑎᑦ ᐊᓄᕆᒧᑦ ᑎᒃᑯᐊᖅᑑᑎᒥᒃ ᐅᑯᐊ ᑎᑎᕋᐅᔭᖅᓯᒪᔪᑦ 
ᒪᓕᒡᓗᒋᑦ ᓯᓚᓐᓂᐊᕈᑎᑎᑦ ᐱᖃᓯᐅᔾᔨᓕᕐᓂᐊᕐᒪᑕ ᐊᓄᕆᒧᑦ ᑎᒃᑯᐊᖅᑑᑎᒥᒃ. 
 
 
 
 
 
 
 
 
 
 
 
 
 

1 2 3

4 5 6

ᐅᐊᖕᓇᖅ

ᑲᓇᖕᓇᖅᐱᖓᓐᓇᖅ

ᓂᒋᖅ

ᐊᓄᕆ ᖃᐅᔨᓴᒐᒃᓴᐅᒋᕗᖅ ᐊᑐᕐᓗᓂ ᖃᐅᔨᓴᐅᑎᒥᒃ ᐊᓄᕆᐅᑉ ᓱᒃᑲᓂᖓᓂᒃ (ᓯᓚᓐᓂᐊᖅᑎᓄᑦ 
ᑕᐃᔭᐅᓲᖅ anemometer-ᒥᒃ). ᑕᒪᒃᑯᓂᖓ ᑕᑯᓚᐅᖅᓯᒪᔪᒃᓴᐅᕗᑎᑦ ᓯᓚᓐᓂᐊᕐᕕᐅᑉ ᖁᓛᓃᓲᖑᖕᒪᑕ 
ᐊᓄᕆᒥ ᐅᐃᔾᔮᓲᖑᓪᓗᑎᒃ.

ᐊᓄᕆᐅᑉ ᓱᒃᑲᓂᖓᓂᒃ ᖃᐅᔨᓴᐅᑏᑦ ᐱᖓᓱᓂᒃ ᑎᓴᒪᓂᒡᓘᓐᓃᑦ ᐸᐅᕋᐅᔭᖃᖅᐳᑦ ᓄᕗᖏᑦ 
ᐃᑎᖅᓴᓕᐅᓪᓗᑎᒃ ᓄᓇᒧᑦ ᑐᑭᓕᕇᓕᖅᑎᓯᒪᓪᓗᑎᒃ. ᐊᓄᕌᖅᑎᓪᓗᒍ ᑕᒪᒃᑯᐊ ᖃᐅᔨᓴᐅᑏᑦ 
ᐅᐃᔾᔭᓪᓛᓕᓲᑦ. ᓯᓚᓐᓂᐊᖅᑏᑦ ᑕᒪᒃᑯᓄᖓ ᖃᐅᔨᓲᖑᕗᑦ ᖃᓄᑎᒋ ᐊᓄᕆ ᓱᒃᑲᓂᖃᕐᒪᖔᑦ.

29



ᐊᓄᕆᐅᑉ ᓱᒃᑲᓂᖓᓂᒃ ᖃᐅᔨᒪᓂᖅ ᐃᑲᔫᑎᓂᖃᖅᐳᖅ ᓯᓚᓐᓂᐊᕐᓂᕐᒧᑦ. ᓲᕐᓗ, ᐊᓄᕆ ᓴᙱᔪᐊᓗᒃ 
ᓯᓚᕈᔪᖕᒥᒃ ᐊᓚᒃᑲᖅᓯᕚᓪᓕᕐᓂᖅᓴᐅᕗᖅ. ᐊᒻᒪ ᐊᓄᕆᕐᔪᐊᑦ ᓱᓇᑐᐃᓐᓇᕐᓂᒃ ᓱᕋᒃᑎᕆᓲᖑᖕᒪᑕ.

ᐊᓄᕆᐅᓪᓗ ᓱᒃᑲᓂᖓ ᒪᓕᒡᓗᒍ ᓯᓚᒥ ᓂᒡᓚᓱᖕᓂᖅᓴᐅᔮᖅᑎᑦᑎᓲᖑᕗᖅ. ᓯᓚᐅᑉ ᐆᓇᕐᓂᖓ 
ᖁᕝᕙᓯᒃᐸᑦ, ᐊᓄᕆᓂᖓ ᐅᖅᑰᓂᖅᓴᐅᔮᓕᓲᖑᕗᖅ. ᓯᓚᐅᑉ ᐆᓇᕐᓂᖓ ᐊᒃᐸᓯᒃᐸᑦ, ᐊᓄᕆᓂᖓ 
ᓂᒡᓚᓱᖕᓂᖅᓴᐅᖅᑰᔨᓲᖑᕗᖅ; ᑕᒪᓐᓇ ᐊᓄᕆᒥᒃ ᓯᓚᐅᓪᓗ ᓂᒡᓚᓱᖕᓂᖓ ᑲᑎᓪᓗᒋᑦ “ᐊᓄᕆᒧᑦ 
ᓂᒡᓚᓱᖕᒥᒃ” ᑕᐃᔭᐅᓲᖑᕗᖅ. ᐊᓄᕆᒧᑦ ᓂᒡᓚᓱᒃ ᖃᐅᔨᒪᔾᔪᑎᒋᓲᕆᕙᕗᑦ ᐅᑭᐅᒃᑯᑦ ᖃᓄᑎᒋ ᓯᓚ 
ᓂᒡᓚᓱᖕᓂᖃᕐᒪᖔᑦ ᐊᓄᕆᑎᓪᓗᒍ. −20°C-ᖑᒃᐸᑦ ᑕᕝᕙ ᓯᓚᐅᑉ ᐆᓇᕐᓂᖓ, ᐊᓄᕆᒧᑦ ᓂᓪᓚᓱᖕᒧᑦ 
−30°C-ᖑᔮᕋᔭᖅᐳᖅ ᓯᓚᐅᑉ ᐆᓇᕐᓂᖓ.

ᐃᓄᐃᑦ ᐊᓄᕆᐅᑉ ᒥᒃᓵᓄᑦ ᐅᖃᐅᓯᖁᑎᖃᖅᐳᑦ ᓴᙱᓂᖓ ᒪᓕᒡᓗᒍ. ᐊᐱᖅᓱᖅᑕᐅᓪᓗᓂ, ᔪᐃᓕ 
ᓴᖑᔭ ᑲᖏᖅᑐᒑᐱᖕᒥᐅᑕᖅ ᐅᑯᓂᖓ ᐅᖃᐅᓯᖃᓚᐅᖅᐳᖅ. ᐅᑯᐊ ᑕᕝᕙ ᐊᓄᕆᐅᑉ ᒥᒃᓵᓄᑦ ᐅᖃᐅᓰᑦ 
ᑲᖏᖅᑐᒑᐱᖕᒦᙶᖅᐳᑦ. ᖃᓄᕐᓕ ᑕᒪᒃᑯᐊ ᓄᓇᓕᑦᓯᓐᓂ ᐅᖃᐅᓯᐅᓲᖑᕙᑦ?

	y ᐊᓄᕆᖃᖅᑎᓐᓇᒍ ᐅᖃᐅᑕᐅᓲᖑᕗᖅ ᐃᑯᓪᓕᐊᖅᑐᒥᒃ.

	y ᐊᓄᕌᑦᑎᐊᖅᑎᓐᓇᒍ ᐅᖃᐅᑕᐅᓲᖑᕗᖅ ᐊᓄᕋᔮᖅᑐᒥᒃ.

	y ᐊᓄᕆ ᖃᐃᓪᓕᒑᖅᑎᑦᑎᔪᓐᓇᖅᐸᑦ ᐃᒪᕐᒥᒃ ᐅᕝᕙᓗ ᐊᐳᑎᒥᒃ ᓇᑎᕈᕕᐊᖅᑎᑦᑎᓗᓂ 
ᐅᖃᐅᑕᐅᓲᖑᕗᖅ ᐊᓄᕋᔪᒃᑐᒥᒃ.

	y ᐊᓄᕆ ᓴᙱᓂᖅᓴᖅ ᐅᖃᐅᑕᐅᓲᖑᕗᖅ ᐊᓄᕌᖅᑐᒥᒃ. ᑕᐃᒪᐃᓕᖅᑎᓪᓗᒍ ᕿᒧᒡᔪᓕᐅᓲᖅ 
ᐊᐳᑎᒥᒃ ᐊᒻᒪ ᐃᒪᕐᒥᒃ ᐃᖏᐅᓕᒃᑎᑦᑎᔪᓐᓇᖅᐳᖅ.

	y ᐊᓄᕆᕐᔪᐊᖅᑎᓪᓗᒍ ᐊᐅᓪᓚᕐᕕᒃᓴᐅᙱᓪᓗᓂ ᐅᖃᐅᑕᐅᓲᖑᕗᖅ ᐊᓄᕌᖅᑐᐊᓗᖕᒥᒃ. 
ᑕᐃᒪᐃᑎᓪᓗᒍ ᒪᐅᖓᑦᑎᐊᖅ ᑕᑯᕕᒃᓴᐅᑦᑎᐊᕈᓐᓃᓲᖑᕗᖅ ᓂᑦᑕᐃᓕᓪᓗᓂ.

	y ᐊᓄᕆ ᓴᙱᔪᐊᓗᒃ ᐃᒡᓗᓂᒃ ᓱᕋᐃᔪᓐᓇᖅᑐᖅ ᐅᖃᐅᑕᐅᓲᖑᕗᖅ ᐊᓄᕌᖅᑐᕕᒡᔪᐊᕌᓗᖕᒥᒃ.

ᐅᑯᐊ ᑕᕝᕙ ᐅᖃᐅᓯᕆᕙᐃᑦ ᐊᓄᕆᐅᑉ ᓇᑭᙶᕐᓂᖏᓐᓄᑦ. ᔪᐃᓕ ᓴᖑᔭ ᐃᒫᒃ ᐅᖃᖅᐳᖅ:

	y ᐊᓄᕆ ᓂᒡᓚᓱᓛᖑᓲᖅ ᐊᒡᒍ-ᐅᐊᓇᖅᐸᓯᖕᒦᙶᖅᑐᖅ. ᑕᒪᓐᓇ ᐊᓄᕆ ᐅᖃᐅᑕᐅᓲᖑᕗᖅ 
ᐊᕙᙵᕐᓂᕐᒥᒃ.

	y ᐊᓄᕆ ᕿᑭᖅᑖᓘᑉ ᑲᓛᖦᖠᓪᓗ ᓄᓈᑕ ᐊᑯᐊᓃᑦᑐᖅ ᐊᓄᕆ ᑕᒃᑐᒥᒃ ᒪᓴᖕᒥᒡᓗ ᑎᑭᑎᑦᑎᓲᖅ 
ᐅᖃᐅᑕᐅᓲᖑᕗᖅ ᓂᒡᒋᕐᒥᒃ.

	y ᐊᓄᕆ ᓂᒋᕐᒦᙶᖅᑐᖅ ᐆᓇᕐᓂᖅᓴᒥᒃ ᑎᑭᑎᑦᑎᓲᖅ ᐅᖃᐅᑕᐅᓲᖑᕗᖅ ᐅᖅᑯᖅᓱᕐᒥᒃ. 
ᑲᖏᑦᑐᒑᐱᒃᐸᓯᖕᒧᑦ, ᑕᒪᓐᓇ ᐊᓄᕆ ᑐᕙᐃᔭᐃᓲᖑᕗᖅ ᐊᐅᔭᒃᑯᑦ.

ᖃᐅᔨᓴᕐᓂᖅ ᐊᓄᕆᒥᒃ, ᓯᓚᐅᑉ ᐆᓇᕐᓂᖓᓂᒃ ᐊᒻᒪ 
ᐊᓂᕐᓂᖃᕐᓇᖅᑑᑉ ᐅᖁᒪᐃᓐᓂᖓᓂᒃ
ᓱᖕᒪᑦ ᑕᐃᒪ ᐊᓄᕆ ᐊᐅᓚᓂᖃᖅᐸ ᑕᐃᒫᒃ ᐊᒻᒪ ᑕᒪᓐᓇ ᖃᓄᖅ ᐊᑦᑐᐃᓂᖃᖅᐸ ᓄᓇᓕᐅᖃᑎᒌᑦ 
ᓯᓚᖓᓂᒃ, ᐅᖓᓯᖕᓂᖅᓴᐅᑉ ᓯᓚᖓᓂᒃ, ᐊᒻᒪ ᓯᓚᐅᑉ ᖃᓄᐃᓐᓂᕆᓂᐊᖅᑕᖓᓂᒃ 
ᓇᓚᐅᑦᑖᕈᓐᓇᕐᓂᕐᒧᑦ?

ᐃᖅᑲᐅᒪᕕᑦ ᐃᒪᐅᑉ ᐊᐅᓚᓂᖓᓂᒃ ᐅᖃᐅᓯᓕᒃ ᒪᑉᐱᖅᑐᒐᖓᓂ 20? ᑖᒃᑯᐊ ᓇᓗᓇᐃᖅᓯᖕᒪᑕ 
ᐊᓂᕐᓂᖃᕐᓇᖅᑐᕉᖅ ᐆᓇᕐᓂᖅᓴᖅ ᐅᕿᓐᓂᖅᓴᐅᖕᒪᑦ ᓂᒡᓕᓇᕐᓂᖅᓴᒥᑦ, ᐊᒻᒪ ᐆᓇᕐᓂᖅᓴᖅ 
ᖁᒻᒧᐊᓲᖑᓪᓗᓂ. ᓯᕿᓂᐅᑉ ᐊᑭᖕᒥᖕᓂᖓ ᐃᒪᕐᒧᑦ ᑎᑭᐅᑎᔭᕌᖓᑦ (ᓲᕐᓗ, ᐃᒪᕕᖕᒧᑦ, ᑕᓯᕐᒧᑦ, 
ᐅᕝᕙᓗ ᑰᖕᒧᑦ), ᐃᒪᕐᒥᒃ ᑎᒡᔪᖅᑎᑦᑎᓲᖑᕗᖅ ᐳᔪᙳᖅᑎᑦᑎᓪᓗᓂ. ᑕᒪᓐᓇ ᐳᔪᙳᖅᑐᖅ 
ᖁᒻᒧᒃᐸᓪᓕᐊᓕᓲᖑᕗᖅ. ᐊᓂᕐᓂᖃᕐᓇᖅᑐᒥ, ᓄᓇᒥᑦ ᐅᖓᓯᒃᓯᒑᖓᒥ, ᓂᒡᓕᕙᓪᓕᐊᓕᖅᐸᒃᐳᖅ. 
ᓂᒡᓕᒑᖓᒥ, ᐃᒪᙳᖅᑐᓂ ᑯᓯᓚᐅᖃᑦᑕᓕᖅᐳᖅ ᒪᖁᙳᖅᑐᓂ ᐅᕝᕙᓗ ᖃᓐᓂᙳᖅᑐᓂ, ᒪᓕᒡᓗᒍ 
ᓯᓚᐅᑉ ᐆᓇᕐᓂᖓ.

ᐃᖅᑲᐅᒪᕕᑦ ᐅᖃᓕᒫᒐᐅᑉ ᐱᒋᐊᕐᓂᖓᓂ ᐅᓂᒃᑳᖑᖅᑲᐅᔪᒥᒃ ᖃᖅᑲᖅ ᕼᐅᑦᒥ ᐱᓂᕐᓗᒃᑐᕕᓂᕐᓂᒃ? 
ᑕᐃᑲᓂ ᖃᖅᑲᖅ ᕼᐅᑦ ᐅᓂᒃᑳᖑᑎᓪᓗᒍ ᐊᓄᕆ ᑎᑭᑦᑐᕕᓂᐅᓂᕋᖅᑕᐅᖅᑲᐅᖕᒪᑦ ᐸᓯᕕᒃ ᐃᒪᕕᖓᓂᑦ 
ᒪᓴᖕᒥᒃ ᓇᒃᓴᖅᑐᓂ, ᖃᖅᑲᒧᑦ ᐊᐳᕋᒥ ᐊᓄᕆᓕᖅᑎᑦᑎᔪᕕᓂᐊᓘᓪᓗᓂ ᐊᒻᒪ ᖃᓐᓂᕐᔪᐊᓕᕐᓂᖅᑐᓂ 
ᖃᖅᑲᒥ. 

ᐅᖃᐅᑎᒋᒃᑲᓐᓂᕐᓗᒍ, ᐊᓂᕐᓂᖃᕐᓇᖅᑐᖅ ᐆᓇᕐᓂᖅᓴᖅ ᖁᒻᒧᐊᓲᖑᕗᖅ ᐊᒻᒪ ᓂᒡᓕᓇᕐᓂᖅᓴᖅ 
ᑲᑕᓲᖑᕗᖅ. ᑕᒪᓐᓇ ᑕᕝᕙ ᐊᑕᓂᖃᖅᐳᖅ ᐊᓂᕐᓂᖃᕐᓇᖅᑑᑉ ᐅᖁᒪᐃᓐᓂᖓᓂᒃ, ᐊᒃᑐᐃᓂᖃᖅᑐᓂᓗ 
ᓯᓚᐅᑉ ᖃᓄᐃᓐᓂᖓᓂᒃ. ᐅᖁᒪᐃᓐᓂᖓ ᓇᒧᓕᒫᖅ ᓯᐊᒻᒪᓲᖑᕗᖅ ᐊᓂᕐᓂᖃᕐᓇᖅᑐᒥ ᓇᕿᑦᑎᓪᓗᓂ 
ᓄᓇᒧᑦ. ᐊᓂᕐᓂᖃᕐᓇᖅᑐᖅ ᑕᑯᒃᓴᐅᙱᒃᑲᓗᐊᖅᑎᓪᓗᒍ, ᐅᖁᒪᐃᓐᓂᖃᖅᐳᖅ. (ᑕᐃᒪᐃᒻᒥᔪᑦᑕᐅᖅ 
ᐃᒪᖅᑯᐊᑦ; ᐃᓚᖏᑦ ᐅᖁᒪᐃᓐᓂᖅᓴᐅᓪᓗᑎᒃ, ᐃᓚᖏᑦ ᐅᕿᓐᓂᖅᓴᐅᓪᓗᑎᒃ, ᑕᒪᓐᓇᓗ 
ᐅᔾᔨᕐᓇᓲᖑᕗᖅ ᐊᔾᔨᒌᙱᑦᑐᓂᒃ ᑲᑎᑦᑎᓇᓱᒃᑐᓂ. ᑲᑎᑦᑎᒋᐊᕈᕕᑦ ᐅᖅᓱᒥᒃ ᐃᒪᕐᒧᑦ, ᐃᒪᐅᓂᖓ 
ᐃᖑᓚᑐᐃᓐᓇᓲᖅ ᐅᖅᓱᖅ ᖁᓛᓄᑦ ᐳᒃᑕᓕᑐᐃᓐᓇᕐᓗᓂ).

ᑭᓯᐊᓂᓕ, ᐊᓂᕐᓂᖃᕐᓇᖅᑑᑉ ᐅᖁᒪᐃᓐᓂᖓ ᐊᔾᔨᒌᙱᑦᑐᐊᓘᕗᖅ. ᓄᓇᕐᔪᐊᕗᑦ ᐅᐃᔾᔮᕐᓂᖓᓄᑦ 
ᐊᒻᒪ ᑲᐃᕙᓪᓚᓐᓂᖓᓄᑦ ᓯᕿᓂᕐᒥᒃ, ᓄᓇᕐᔪᐊᒥ ᓄᓇᐃᑦ ᐃᓚᖏᑦ ᐊᑭᖕᒥᒃᑕᐅᓂᖅᓴᑦ 
ᐆᓇᕐᓂᖅᓴᐅᓲᖑᕗᑦ ᐃᓚᖏᓐᓂᑦ. ᓄᓇᕐᔪᐊᒥ ᓇᒦᓐᓂᖓ ᒪᓕᒃᑐᒍ ᐊᓂᕐᓂᖃᕐᓇᖅᑐᖅ 
ᐅᖁᒪᐃᓐᓂᖃᓲᖑᕗᖅ ᐊᔾᔨᒌᙱᑦᑐᓂᒃ.

ᐃᖅᑲᐅᒪᒋᑦ ᐊᓂᕐᓂᖃᕐᓇᖅᑐᖅ ᐆᓇᕐᓂᖅᓴᖅ ᐅᕿᓐᓂᖅᓴᐅᖕᒪᑦ ᓂᒡᓕᓇᕐᓂᖅᓴᒥᑦ. 
ᐊᓂᕐᓂᖃᕐᓇᖅᑐᖅ ᐆᓇᕐᓂᖅᓴᖅ ᖁᒻᒧᒃᐸᓪᓕᐊᑎᓪᓗᒍ, ᐅᕿᒡᓕᕙᓪᓕᐊᓪᓗᓂ ᓄᓇᒧᑦ ᑎᑭᐅᒪᔪᖅ. 
ᑕᒪᓐᓇ ᐅᖃᐅᑕᐅᓲᖑᕗᖅ “ᐊᓂᕐᓂᖃᕐᓇᖅᑐᖅ ᐅᕿᒡᓕᔪᖅ.” 

ᐊᓂᕐᓂᖃᕐᓇᖅᑐᖅ ᓂᒡᓕᕙᓪᓕᐊᓪᓗᓂ ᐅᖁᒪᐃᓕᖅᐸᓪᓕᐊᒐᒥ ᐊᒃᐸᖅᐸᓪᓕᐊᓲᖑᕗᖅ. ᐃᒪᓐᓇ 
ᑐᑭᖃᖅᐳᖅ ᐅᖁᒪᐃᓐᓂᖅᓴᒥᒃ ᐊᓂᕐᓂᖃᕐᓇᖅᑐᓕᒃ. ᑕᒪᓐᓇ ᓂᒡᓕᕙᓪᓕᐊᔪᖅ ᐊᒃᐸᖅᐸᓪᓕᐊᒐᒥ 
ᐊᓂᕐᓂᖃᕐᓇᖅᑐᒧᑦ ᐅᖁᒪᐃᓕᖅᐹᓪᓕᕈᑕᐅᓪᓗᓂ. ᑕᒪᓐᓇ ᐅᖃᐅᑕᐅᓲᖑᕗᖅ “ᐊᓂᕐᓂᖃᕐᓇᖅᑐᖅ 
ᐅᖁᒪᐃᓪᓕᔪᖅ.” 

ᑕᐃᒫᒃ ᑕᕝᕙ ᐊᑕᖃᑎᒌᒃᐳᑦ ᓯᓚᐅᑉ ᐆᓇᕐᓂᖓ, ᐊᒻᒪ ᓯᓚᐅᑉ ᐅᖁᒪᐃᓐᓂᖓ ᓄᓇᓕᐅᑉ ᓯᓚᖓᓂ, 
ᐅᖓᓯᖕᓂᖅᓴᒥ, ᐊᒻᒪ ᓯᓚᐅᑉ ᖃᓄᐃᓐᓂᕆᓂᐊᖅᑕᖓᓂᒃ ᓇᓚᐅᑦᑖᕈᓐᓇᕐᓂᕐᒥ. 

ᐊᓄᕆᑦ ᖁᑦᑎᓈᖅᑐᑦ ᐊᒻᒪ ᐊᓂᕐᓂᖃᕐᓇᖅᑑᑉ ᐊᐅᓚᓂᖓ
ᐊᔾᔨᒌᙱᓐᓂᖏᑦ ᓯᓚᐅᑉ ᐆᓇᕐᓂᖓᑕ — ᐊᒻᒪ ᐅᖁᒪᐃᓐᓂᖓᑕ — ᐊᐅᓚᑎᑦᑎᕗᑦ 
ᐊᓂᕐᓂᖃᕐᓇᖅᑐᒥᒃ. ᑕᐃᒪᐃᑉᐳᖅ ᓄᓇᓖᑦ ᓯᓚᖏᓐᓂ, ᐊᒻᒪ ᓄᓇᕐᔪᐊᑉ ᓯᓚᖓᓂ. ᓲᕐᓗ, 
ᐆᓇᕐᓂᖅᓴᕐᓗ ᓂᒡᓚᓱᖕᓂᖅᓴᕐᓗ ᐊᔾᔨᒌᙱᓐᓂᖅᓴᐅᒃᐸᑎᒃ, ᐊᓄᕆᓕᓲᖑᕗᖅ ᓴᙱᓂᖅᓵᓗᖕᒥᒃ. 

ᐊᓄᕆᑦ ᖁᑦᑎᓈᖅᑐᐊᓗᐃᑦ ᑰᒃᑐᐊᓘᔮᖅᐸᒃᐳᑦ ᓄᓇᕐᔪᐊᓕᒫᒃᑯᑦ ᐃᖏᕐᕋᓪᓗᑎᒃ. ᑕᒪᒃᑯᐊ 
ᐊᓄᕆᕐᔪᐊᕌᓗᐃᑦ ᐃᖏᕐᕋᒐᔪᒃᐳᑦ ᐅᐊᓕᓂᕐᒥᑦ ᑲᓇᖕᓇᕐᒧᑦ. ᖁᑦᑎᓈᖅᑐᐊᓘᓲᖑᕗᑦ, 
ᐃᖏᕐᕋᐅᔭᐃᓐᓇᖅᑐᑎᒡᓗ.

ᑕᒪᒃᑯᐊ ᐊᓄᕆᑦ ᖁᑦᑎᓈᖅᑐᐊᓗᐃᑦ ᑎᓴᒪᐅᓕᖓᕗᑦ ᓄᓇᕐᔪᐊᑦᑎᓐᓂ: ᒪᕐᕉᒃ ᓄᓇᕐᔪᐊᑉ 
ᑲᔾᔨᖅᐸᓯᐊᓂ ᐊᒻᒪ ᒪᕐᕉᒃ ᓄᓇᕐᔪᐊᑉ ᑭᖕᒥᒃᐸᓯᐊᓂ. ᑕᒪᓐᓇ ᑲᓇᑕᐅᑉ ᖁᓛᒎᖅᑐᖅ ᐅᑭᐅᖅᑕᖅᑑᑉ 
ᐊᓄᕆᒋᕙᒃᐸᐅᒃ ᖁᑦᑎᓈᖅᑐᐊᓗᒃ.

ᐊᓄᕆᑦ ᓴᙱᔪᐊᓗᐃᑦ ᓲᕐᓗ ᐊᓄᕆᑦ ᖁᑦᑎᓈᖅᑐᐊᓗᐃᑦ ᐃᖏᕐᕋᓂᖃᕈᓐᓇᖅᐳᑦ ᐊᓂᕐᓂᖃᕐᓇᖅᑑᑉ 
ᐊᐅᓚᓂᖓᒍᑦ. ᐊᓂᕐᓂᖃᕐᓇᖅᑑᑉ ᐊᐅᓚᓂᖓ ᐊᔾᔨᒌᖕᓂᖃᖅᐳᖅ ᕿᐅᒃᑲᖓᓂᖓᓂᒃ ᐊᒻᒪ 
ᐆᓇᕐᓂᖓᓂᒃ. ᐊᓂᕐᓂᖃᕐᓇᖅᑑᑉ ᐊᐅᓚᓂᖓ ᖁᓚᖏᐊᖅᓯᓲᖑᕗᖅ ᓄᓇᒥᒃ ᐅᕝᕙᓗ 
ᐃᒪᕐᒥᒃ ᐆᓇᕐᓂᖃᖅᑐᒥᒃ ᐊᔾᔨᒌᖏᓐᓇᐸᓗᖕᒥᒃ. ᑕᒪᒃᑯᐊ ᐊᓄᕆᑦ ᖁᑦᑎᓈᖅᑐᐊᓗᐃᑦ 
ᓯᐊᒻᒪᒃᑎᑦᑎᕙᒃᐳᑦ ᐊᓂᕐᓂᖃᕐᓇᖅᑐᒧᑦ ᓄᓇᕐᔪᐊᓕᒫᒧᑦ. ᑕᐃᒪᐃᒻᒪᑦ ᐊᓂᕐᓂᖃᕐᓇᖅᑑᑉ ᐊᐅᓚᓂᖓ 
ᐅᑭᐅᖅᑕᖅᑐᒦᙶᖅᐸᑦ ᓂᒋᖅᐸᓯᓕᐊᖅᐸᑦ ᓂᒡᓚᓱᖕᒥᒃ ᓇᒃᓴᕋᔭᖅᐳᖅ.

ᐊᓄᕆᑦ ᐃᒪᕕᖕᒦᖔᖅᑐᑦ ᓯᓚᒥᒃᑕᐅᖅ ᐊᑦᑐᐃᓂᖃᓲᖑᕗᑦ. ᐊᓄᕆ ᐅᑭᐅᖅᑕᖅᑐᒦᖔᖅᐸᑦ 
ᓱᐱᓯᓂᐊᕐᒥᔪᖅ ᓂᓪᓚᓱᖕᓂᖅᓴᒥᒃ.

ᓂᒡᓚᓱᒃᑑᑉ 
ᖁᑦᑎᓈᕐᓂᖓ

ᑕᔅᓯᒍᑎᐅᑉ  
ᖁᑦᑎᓈᕐᓂᖓ

ᑕᔅᓯᒍᑎᐅᑉ  
ᖁᑦᑎᓈᕐᓂᖓ

ᓂᒡᓚᓱᒃᑑᑉ 
ᖁᑦᑎᓈᕐᓂᖓ

ᐊᓄᕆᐅᑉ ᑭᒡᓕᖓ ᐆᓐᓇᖅᑐᖅ ᓂᓪᓕᓇᖅᑐᕐᓗ
ᐊᓄᕆ ᓂᕈᒥᒃᑐᖅ ᑎᑭᑎᓪᓗᒍ ᓂᒡᓚᓱᖕᓂᖅᓴᒧᑦ, ᑕᒪᓐᓇ “ᑭᒡᓕᖓ ᓂᕈᒥᖕᓂᕋᖅᑕᐅᕗᖅ.” 
ᓂᕈᒥᖕᓂᖅᓴᑦ ᐊᓄᕆᑦ ᑲᑕᒐᕐᓂᖃᓕᖅᑎᑦᑎᓲᖑᕗᑦ ᐃᑲᕐᕋᒐᓴᖕᓄᑦ.

ᐊᓄᕆᐅᑉ ᓂᒡᓕᓇᖅᑑᑉ ᑭᒡᓕᖓ ᑎᑭᑎᓪᓗᒍ ᐆᓇᕐᓂᖅᓴᒧᑦ, ᑕᒪᓐᓇ ᑭᒡᓕᖓ “ᓂᒡᓕᓇᕐᓂ”-
ᐅᓂᕋᖅᑕᐅᕗᖅ. ᓂᒡᓕᓇᕐᓃᑦ ᓯᓚᒥᑦ ᑲᑕᒐᕐᓂᖃᓪᓛᓲᖑᕗᑦ ᐱᕕᒡᔪᐊᖑᑲᐃᓐᓇᖅᑕᖅᑐᓂᒃ 
ᕿᓚᒻᒥᐅᑦᑕᖅᑐᓂᒃ.

ᓯᓚᓐᓂᐊᕈᑦ ᖃᐅᔨᓴᕈᑕᐅᓲᖑᕗᖅ 
ᐊᓂᕐᓂᖃᕐᓇᖅᑑᑉ ᐅᖁᒪᐃᓐᓂᖓᓂᒃ. ᐅᓇ ᑕᕝᕙ 
ᑕᑯᑎᑦᑎᕗᖅ ᐅᕿᓐᓂᖅᓴᒥᒃ.  
 
ᖃᐅᔨᓴᐅᑎᖃᕈᓐᓇᖅᐳᑎᑦ ᓯᓚᓐᓂᐅᑎᒥᒃ 
ᐊᓂᕐᓂᖅᑲᕐᓇᖅᑑᑉ ᐅᖁᒪᐃᓐᓂᖓᑕ 
ᐊᒃᐸᖅᐸᓪᓕᐊᓂᖓᓂᒃ ᐊᒻᒪ 
ᖁᕝᕙᖅᐸᓪᓕᐊᓂᖓᓂᒃ. ᐊᓂᕐᓂᖃᕐᓇᖅᑐᖅ 
ᓂᒡᓚᓱᒃᑐᖅ ᖁᓚᐅᑦᑎᕙ ᓄᓇᓕᑦᓯᓐᓂᒃ? 
ᐊᑯᓂᑲᓪᓚᒃ ᓯᓚᓐᓂᐅᑎᒧᑦ ᖃᐅᔨᓴᖃᑦᑕᕈᕕᑦ 
ᖃᐅᔨᕙᓪᓕᐊᓂᐊᖅᑐᑎᑦ ᐊᓂᕐᓂᖃᕐᓇᖅᑑᑉ 
ᐅᖁᒪᐃᓐᓂᖓᓂᒃ ᐊᒻᒪ ᓯᓚᐅᑉ ᖃᓄᐃᓐᓂᖓᓂᒃ. 

ᓇᓚᐅᑦᑖᕐᓂᖅ ᐊᑐᕐᓗᒋᑦ ᐊᓂᕐᓂᖃᕐᓇᖅᑑᑉ ᐅᖁᒪᐃᓐᓂᖓ 
ᐊᒻᒪ ᐊᓄᕆ
ᓯᓚᓐᓂᐊᖅᑎᑦ ᖃᐅᔨᓴᓲᖑᕗᑦ ᖃᖓ ᐊᒻᒪ ᓇᒥ ᐊᓂᕐᓂᖃᕐᓇᖅᑐᖅ ᐊᒃᐸᖅᐸᓪᓕᐊᖕᒪᖔᑦ ᐅᕝᕙᓗ 
ᖁᕝᕙᖅᐸᓪᓕᐊᖕᒪᖔᑦ. ᑕᐃᒫᒃ ᓇᓚᐅᑦᑖᓲᖑᕗᑦ ᐊᓂᕐᓂᖃᕐᓇᖅᑑᑉ ᐅᖁᒪᐃᓐᓂᖓ ᐊᑐᖅᑐᒍ ᓯᓚᓗ 
ᖃᓄᐃᓐᓂᐊᕐᒪᖔᑦ. 

ᐊᓂᕐᓂᖃᕐᓇᖅᑑᑉ ᐅᖁᒪᐃᓐᓂᖓ ᓯᓚᒥᒃ ᓇᓗᓇᕈᓐᓃᖅᑎᑦᑎᕙᒃᐳᖅ.

	y ᐅᕿᓐᓂᖓ ᓄᕗᔭᖃᕐᓂᖅᓴᐅᓲᖑᕗᖅ, ᐊᓄᕆᖃᕐᓂᖅᓴᐅᓪᓗᓂ, ᐊᒻᒪ ᒪᖁᒐᔪᖕᓂᖅᓴᐅᓪᓗᓂ 
ᐅᕝᕙᓗ ᖃᓐᓂᕋᔪᖕᓂᖅᓴᐅᓪᓗᓂ. ᐊᓂᕐᓂᖃᕐᓇᖅᑐᖅ ᐅᕿᓪᓕᐅᒥᓯᒪᑎᓪᓗᒍ 
ᓯᓚᕈᔫᓂᖅᓴᐅᓲᖑᕗᖅ. 

	y ᐊᓂᕐᓂᖃᕐᓇᖅᑐᖅ ᐅᖁᒪᐃᓐᓂᖅᓴᐅᑎᓪᓗᒍ ᓯᓚᖅᑭᓕᓲᖅ, ᐊᓄᕆᓗ ᐃᑯᓪᓚᖅᑐᓂ, 
ᓯᓚᑦᑎᐊᕙᐅᓕᖅᑐᓂᓗ.

ᑕᑯᓂᐊᕈᕕᑦ ᐊᓂᕐᓂᖃᕐᓇᖅᑑᑉ ᐅᖁᒪᐃᓐᓂᖓᓂᒃ ᓯᓚᓐᓂᐊᕈᑎᒧᑦ ᐃᑲᕐᕋᑕᒫᖅ, ᖃᐅᔨᔪᓐᓇᖅᐳᑎᑦ 
ᐊᒃᐸᖅᐸᓪᓕᐊᖕᒪᖔᑦ, ᖁᕝᕙᖅᐸᓪᓕᐊᖕᒪᖔᑦ, ᐅᕝᕙᓗ ᐊᓯᕈᖅᑕᙱᒻᒪᖔᑦ. ᑕᒪᓐᓇ ᓯᓚᐅᑉ 
ᖃᓄᐃᓐᓂᕆᓂᐊᖅᑕᖓᓂᒃ ᓇᓚᐅᑦᑖᕈᑎᒋᔭᒃᓴᐅᕗᖅ. 

ᑖᒃᑯᓄᖓ ᖃᐅᔨᓴᖅᑕᕐᓄᑦ ᐃᓚᓕᐅᑎᔪᓐᓇᖅᐸᑎᑦ ᐊᓄᕆᐅᑉ ᒥᒃᓵᓄᑦ. ᓲᕐᓗ, ᖃᐅᔨᒪᒍᕕᑦ 
ᐊᓄᕆᕐᔪᐊᖅᑐᒥᒃ ᐊᒡᒍᖅᐸᓯᑦᓯᓐᓂ, ᐊᓄᕆᓗᓂ ᑕᑉᐹᙵᑦ, ᖃᐅᔨᒪᔾᔪᑎᒋᔪᓐᓇᖅᐸᑎᑦ ᓯᓚᕈᔪᒃ ᑕᕝᕙ 
ᓄᓇᑦᓯᓐᓄᑦ ᐊᒡᒋᖅᐳᖅ. 

ᖃᐅᔨᒪᕕᑦ?
ᓯᓚᓐᓂᐊᖅᑏᑦ ᐊᑐᓲᖑᕗᑦ ᐳᕕᒐᕐᓂᒃ ᖃᐅᔨᓴᖅᑐᑎᒃ ᐊᓄᕆᒥᒃ ᖁᑦᑎᓈᖅᑐᒥᒃ ᐊᒻᒪ 
ᐊᑦᑎᓐᓂᖅᓴᓂᒃ ᐊᓄᕆᓂᒃ. ᐳᕕᖅᓯᓯᒪᓲᑦ ᐳᓪᓚᕐᒥᒃ ᐅᕿᑦᑐᑯᓗᖕᒥᒃ ᕼᐄᓕᐊᒻᒥᒃ. ᕼᐄᓕᐊᒻ 
ᐅᕿᓛᖑᕗᖅ ᐊᓂᕐᓂᖃᕐᓇᖅᑐᒥ, ᑕᐃᒫᒡᓗ ᖃᖓᑦᑕᕈᓐᓇᐅᑎᒋᕚ. ᐳᕕᒐᑦ ᓯᓚᒥᒃ 
ᖃᐅᔨᓴᐅᑎᑦ ᐅᓯᓲᖑᕗᑦ ᖃᐅᔨᓴᐅᑎᒐᓚᖕᓂᒃ ᖁᑦᑎᒃᑐᒥ. ᖃᐅᔨᓴᐅᑎᖏᑎᒍᑦ, ᓯᓚᓐᓂᐊᖅᑎᑦ 
ᑐᑭᓯᕚᓪᓕᕈᑎᖃᓲᖑᕗᑦ ᐊᓄᕆᒥᒃ ᖁᑦᑎᓈᖅᑐᒥᒃ ᐊᒻᒪ ᐊᓄᕆᒥᒃ ᐊᑦᑎᖕᓂᖅᓴᒥᒃ.

37



ᓄᓇᕗᒻᒥ, ᐃᓄᐃᑦ ᐊᑐᓲᖑᕗᑦ ᖃᐅᔨᒪᔭᑐᖃᖏᓐᓂᒃ, ᐊᒻᒪ ᐊᓯᖏᓐᓃᖔᖅᓯᒪᔪᓂᒃ ᓯᓚᓐᓂᐊᕈᑎᓂᒃ, 
ᐊᒻᒪ ᓯᓚᐅᑉ ᖃᓄᐃᓐᓂᕆᓂᐊᖅᑕᖓᓂᒃ ᓇᓚᐅᑦᑖᖅᑕᐅᓯᒪᔪᓂᒃ ᐊᐅᓪᓚᖅᓯᒪᓗᑎᒃ 
ᐊᑦᑕᕐᓇᖅᑐᒦᓕᕈᒪᓇᑎᒃ. ᑕᐃᒪᐃᒃᑭᕗᖅᑕᐅᖅ ᓄᓇᓕᖕᓂ ᐊᓯᖏᓐᓂ ᓄᓇᕐᔪᐊᒥ ᐊᒻᒪ 
ᖃᐅᔨᒪᔭᖏᓐᓂᒃ ᓯᓚᒥ ᐊᑐᖃᑦᑕᖅᓯᒪᔭᖏᓐᓂᒃ. 

ᐅᖃᓕᒫᖅᐸᓪᓕᐊᓗᑎᑦ ᐅᕙᓂ ᕿᖑᓪᓕᖅᐹᒥ ᓯᓚᐅᑉ ᒥᒃᓵᓄᑦ ᐅᖃᐅᓯᖃᖅᑐᓂᒃ, ᓄᓇᕗᒻᒥ 
ᐊᒻᒪ ᓄᓇᓂᒃ ᐊᓯᖏᓐᓂᒃ, ᑕᒪᒃᑯᐊ ᖃᐅᔨᕙᓪᓕᐊᔭᑎᑦ ᓯᓚᐅᑉ ᒥᒃᓵᓄᑦ ᑲᑎᖅᓱᖅᐸᓪᓕᐊᒃᑭᑦ 
ᓇᓚᐅᑦᑖᕈᑕᐅᕙᒃᑐᓄᑦ. ᓲᕐᓗ, ᐃᓱᒪᒋᒃᑭᑦ:

ᐃᒻᒥᓂᒃ ᐊᐱᖅᓱᕆᑦ: ᖃᓄᐃᓕᖅᐸᓕ ᓯᓚ? ᖃᓄᖅ ᓯᓚ ᓇᓗᓇᐃᔭᑦᑎᐊᕐᓂᐊᖅᐸᕋ? ᓱᓇᐅᕙᑦ 
ᓇᓚᐅᑦᑖᕈᑎᓄᑦ ᐋᖅᑭᒃᓲᑕᐅᔪᑦ? ᖃᓄᖅ ᐊᐱᖅᑯᑎᖃᔭᖅᐳᖓ ᐃᓐᓇᕐᒧᑦ, ᓄᓇᖅᑲᑎᓐᓄᑦ, ᐅᕝᕙᓗ 
ᓯᓚᓐᓂᐊᖅᑎᒧᑦ ᓯᓚᐅᑉ ᒥᒃᓵᓂᒃ?

ᓯᓚᒥᒃ ᐅᔾᔨᖅᓱᕐᓂᖅᖁᓛ

5

	y ᓯᓚᐅᑉ ᐆᓇᕐᓂᖓ

	y ᐊᓄᕆ

	y ᓄᕗᔭᑦ

	y ᓯᓚᒥᑦ ᑲᑕᒐᕐᓂᖅ

	y ᐊᓂᕐᓂᖃᕐᓇᖅᑑᑉ ᐅᖁᒪᐃᓐᓂᖓ 

	y ᐆᓇᕐᓂᖅᓴᐅᑉ ᓂᓪᓕᓇᕐᓂᖅᓴᐅᓪᓗ ᑲᓱᖅᑕᕐᓂᖏᑦ

	y ᓇᒦᓐᓂᖅ — ᓲᕐᓗ, ᐅᑭᐅᖅᑕᖅᑐᒥ, ᐅᕝᕙᓗ ᓄᓇᕐᔪᐊᑉ 
ᑕᔅᓯᒍᑎᖓᓂ, ᓯᒡᔭᒧᑦ ᖃᓂᒃᑯᑦᓯ, ᐅᕝᕙᓗ ᑯᑦᑎᒃᑐᒥ

	y ᓯᓚᐅᑉ ᐱᖅᑯᓯᖏᑦ

ᓯᓄᒃ (ᐊᓄᕆ ᐆᓇᖅᑐᖅ ᐃᓐᓈᕈᓂᑦ ᐊᖅᑲᔮᓲᖅ)
ᐅᓇ ᓯᓚᐅᑉ ᖃᓄᐃᓐᓂᖓᓂᒃ ᐅᓂᒃᑳᖅ ᑐᓴᓚᐅᖅᓯᒪᙱᑐᐃᓐᓇᕆᐊᓖᑦ. ᑳᓪᒐᕆᒥ, ᐊᓪᐴᑕ, ᓯᓄᒃ-
ᖃᓲᖑᕗᖅ. ᓯᓄᒃ ᐊᓄᕆᐅᕗᖅ ᐆᓇᖅᑐᖅ, ᒪᓴᖕᓇᙱᑦᑐᖅ ᑲᓇᖕᓇᒨᖓᓲᖅ ᐃᓐᓈᕈᐊᓗᖕᓂᑦ 
ᓂᒋᖅᐸᓯᐊᓄᑦ ᐃᐊᓪᐴᑕ, ᐱᖃᓯᐅᑎᓪᓗᒍ ᑳᓪᒐᕆ. 

ᐊᓄᕆᓕᕌᖓᑦ ᓯᓄᒃ-ᒥᒃ, ᓯᓚ ᐅᖅᑰᓯᕚᓪᓕᓲᖑᕗᖅ ᓱᒃᑲᔪᒥᒃ (ᐃᒫᒡᓘᓐᓃᑦ 25°C-ᒥᒃ 
ᐅᖅᑰᓯᕚᓪᓕᓲᖑᕗᖅ ᐅᓪᓗᐃᓐᓇᖅ) ᐊᒻᒪ ᐊᓄᕆᔪᓐᓇᖅᐳᖅ 16km/h-ᒥᑦ 100km/h-ᒧᑦ.

ᓯᓄᒃ ᖃᖓᑐᐃᓐᓇᖅ ᐊᓄᕆᓕᕈᓐᓇᖅᐳᖅ, ᑭᓯᐊᓂᓕ ᐅᑭᐅᒃᑯᑦ ᐅᔾᔨᕐᓇᓗᐊᓲᖑᕗᖅ. ᑖᓐᓇ 
ᐅᖃᐅᓯᖅ ᓯᓄᒃ ᑐᑭᖃᖅᐳᖅ “ᐊᐳᒻᒥᒃ ᐊᐅᒃᑎᑦᑎᔨ” ᓃᓯᑕᐱᑐᑦ. 

ᓯᓚᓐᓂᐊᖃᑦᑕᓕᖅᐸᓪᓕᐊᓗᑎᑦ, ᐃᓕᑉᐸᓪᓕᐊᓂᐊᖅᐳᑎᑦ ᑕᑯᔪᒥᓇᖅᑐᓂᒃ, ᐊᔾᔨᐅᙱᑦᑐᓂᒡᓗ (ᓲᕐᓗ, 
ᓯᓄᒃ-ᒥᒃ) ᐊᒻᒪ ᐱᕙᓪᓕᐊᓂᖏᑦ ᑎᑎᕋᖃᑦᑕᓕᕈᕕᒋᑦ ᓇᒦᓐᓂᖏᓪᓗ.

ᑲᓇᑕ

ᐊᓪᐳᕐᑕ
ᐅᐊᖕᓇᐅᑉ 
ᐃᒪᕕᖓ ᑲᓪᒐᕆ

ᖃᖅᑲᑦ 
ᐅᔭᕋᑕᖅ

ᐱᖅᑐᑦ ᐊᔾᔨᒌᙱᑦᑐᑦ
ᐃᓛᓐᓂᒃᑯᑦ ᐱᖅᓯᓲᖑᕗᖅ ᖃᓐᓂᖅᑐᐊᓘᓪᓗᓂ ᐅᕝᕙᓗ ᐊᐳᑦ ᓄᓇᒥ ᑎᒃᑕᐅᑲᑕᒡᓗᓂ 
ᐊᓄᕌᖅᑐᐊᓘᓗᓂ.

ᐃᓛᓐᓂᒃᑯᑦ ᐱᖅᓯᓲᖑᕗᖅ ᖃᓐᓂᕐᔪᐊᕐᓗᓂ ᐊᒻᒪ ᐊᓄᕆᕐᔪᐊᕐᓗᓂ. ᖃᓐᓂᕐᓂᖓ ᐊᓄᕆᒧᑦ 
ᓱᒃᑲᔪᒥᒃ ᑎᒃᑕᐅᕋᖅᑐᓂ, ᓂᒡᓚᖅᑐᐊᓘᓲᖅ ᐊᒻᒪ ᓂᑦᑕᐃᓕᓪᓗᓂ ᑕᑯᒡᒐᕕᒃᓴᐅᑦᑎᐊᕈᓐᓃᕐᓗᓂ 
ᓇᒧᙵᐅᖕᒪᖔᖅᐱᑦ.

ᐱᖅᓯᓕᓲᖑᕗᖅ ᐊᓄᕆᕐᔪᐊᕐᓗᓂ ᐊᒻᒪ ᖃᓐᓂᕐᓗᓂ. ᐱᖅᓯᕐᓂᕋᖅᑕᐅᓕᓲᖑᕗᖅ ᐊᓄᕆᖓ 
ᓂᒡᓕᓇᕐᓂᖃᖅᐸᑦ -25°C-ᒥᒃ ᓂᒡᓚᓱᖕᓂᖅᓴᐅᓗᓂᓘᓐᓃᑦ, ᖃᓐᓂᕐᓗᓂ ᐅᕝᕙᓗ ᓇᑎᕈᕕᐊᕐᓗᓂ 
ᐊᒻᒪ 1km-ᒧᑦ ᑐᖔᓄᓪᓗ ᑕᑯᓇᕈᓐᓃᕐᓗᓂ (ᑕᒪᓐᓇ ᑐᑭᓕᒃ ᓯᕗᓂᑦᑎᐊᑦ ᑕᑯᒃᓴᐅᔪᓐᓃᕐᓗᓂ) 
ᑎᓴᒪᓄᑦ ᐃᑲᕐᕋᓄᑦ ᐱᖅᓯᕐᓗᓂ ᐅᖓᑖᓄᓪᓗ. ᓂᒡᓚᓱᒃᑐᐊᓘᔪᓐᓇᖅᑐᖅ, ᓂᑦᑕᙱᑦᑐᐊᓘᓗᓂ, ᐊᒻᒪ 
ᐱᓱᒡᕕᒃᓴᐅᑦᑎᐊᕈᓐᓃᕐᓗᓂ ᐊᒡᒍᕋᕐᓗᓂ ᐊᓄᕆᒥ.

ᓯᓚᓐᓂᐊᖅᑎᐅᓗᓂ, ᓇᓚᐅᑦᑖᕐᕕᒃᓴᐅᕗᖅ ᖃᖓ ᐱᖅᓯᓕᕐᓂᐊᕐᒪᖔᑦ ᐅᑯᓂᖓ ᖃᐅᔨᒪᓗᓂ:

	y ᓯᓚᐅᑉ ᓂᒡᓚᓱᖕᓂᖓ — ᓯᓚᐅᑉ ᓂᒡᓚᓱᖕᓂᖓᓂᒃ ᖃᐅᔨᓴᐅᑎᒃᑯᑦ

	y ᐊᓂᕐᓂᖃᕐᓇᖅᑑᑉ ᐅᕿᒡᓕᕙᓪᓕᐊᓂᖓ — ᓯᓚᓐᓂᐊᕈᑎᒧᑦ

	y ᐊᓄᕌᖅᐸᑦ ᐊᒡᒍᕐᒥᑦ — ᐊᓄᕆᒧᑦ ᑎᒃᑯᐊᕈᑎᒧᑦ

	y ᐊᓄᕆᕐᔪᐊᓕᖅᐸᑦ — ᐊᓄᕆᐅᑉ ᓱᒃᑲᓂᖓᓂᒃ ᖃᐅᔨᓴᐅᑎᒧᑦ

	y ᓄᕗᔭᑦ ᐊᑦᑎᒃᓯᒃᐸᑕ, ᕿᕐᓈᖓᓗᑎᒃ, ᐃᓱᖅᓯᓗᑎᒃ — ᑕᐅᑐᓐᓂᒃᑯᑦ ᓯᓚᒥᒃ ᑕᒪᓐᓇ ᖃᐅᔨᔭᒃᓴᖅ

40



41



ᐸᑐᒃ ᐊᒻᒪ ᑕᒃᑐ
ᓯᓚ ᐃᔾᔭᑎᓪᓗᒍ ᐊᑦᑎᒃᑐᒧᑦ, ᐸᑐᓕᓲᖑᕗᖅ. ᐸᑐᒃ ᐅᖃᐅᓯᐅᕗᖅ ᐊᓂᕐᓂᖃᕐᓇᖅᑐᒥ ᕿᐅᒃᑲᖓᓂᖓ 
ᓂᓚᙳᖅᑎᓪᓗᒍ ᓱᓇᓕᒫᕐᓂᒃ ᐅᓕᒃᓯᓪᓗᓂ.

ᐸᑐᓕᕈᓐᓇᕆᕗᖅᑕᐅᖅ ᐅᑭᐅᒃᑯᑦ ᐳᔪᖅᑎᓪᓗᒍ. ᑕᒪᓐᓇ ᑕᒃᑑᑉ ᒪᓴᐅᓂᖓ ᓯᓚᒥ ᖁᐊᕈᓐᓇᖅᐳᖅ 
ᑐᓚᐅᙱᓪᓗᓂ ᓱᓕ ᐅᓕᒃᓯᙱᓪᓗᓂ. ᓄᕗᔭᐅᔮᖅᐳᖅ ᓂᒡᓕᓇᖅᑐᐊᓗᒃ, ᑭᓯᐊᓂ ᓄᓇᒧᑦ 
ᑐᓯᒪᔫᔮᕐᓗᓂ. ᑕᐃᒫᒃ ᑕᒃᓯᕈᓐᓇᖅᐳᖅ ᓯᓚ ᐃᔾᔭᑎᓪᓗᒍ ᑐᖔᓂ −35°C-ᒥᒃ.

ᐅᑭᐅᒃᑯᑦᑕᐅᖅ ᑕᕆᐅᖅ ᑐᕙᖅᓯᒪᙱᑦᑐᖅ ᐳᔪᓕᕈᓐᓇᕆᕗᖅ. ᑕᐃᒪᐃᒐᔪᒃᐳᖅ ᐅᑭᐅᖅᑕᖅᑐᒥ 
ᐃᒪᖅ ᓯᑯᓯᒪᙱᑦᑐᖅ ᓯᓚ ᓂᒡᓚᓱᓕᖅᑎᓪᓗᒍ. ᑕᒪᓐᓇ ᐳᔪᖅ ᓴᖅᑭᓲᖑᕗᖅ ᐃᒪᖅ ᖁᐊᓕᕌᖓᑦ 
ᑲᑕᒐᓕᖅᑎᓪᓗᒍ ᐊᐅᕈᔪᒃᐸᒃᑐᓂ ᐳᔪᙳᒃᑲᓐᓂᖃᑦᑕᖅᑎᓪᓗᒍ. 

ᑕᒃᓯᓲᖑᒋᕗᖅ ᓯᓚ ᓂᒡᓚᓱᒍᓐᓃᖅᑎᓪᓗᒍ. ᑕᒃᓯᓕᓲᖅ ᐃᒪᖅ ᐳᔪᙳᖅᑎᓪᓗᒍ ᓄᓇᒧᑦ ᓱᓕ 
ᖃᓂᑎᓪᓗᒍ. ᕼᐊᓕᕚᒃᔅ, ᐅᖃᓕᒫᖅᑲᐅᔭᐃᑦ ᐅᕙᓂ ᐅᖃᓕᒫᒐᕐᒥ, ᑕᒃᓯᕋᔪᒃᐳᖅ. 

ᑖᒃᑯᐊ ᑕᒃᑐᐃᑦ ᓂᑦᑕᕈᓐᓃᕈᑕᐅᕙᒃᐳᑦ. ᐅᔾᔨᖅᓱᑦᑎᐊᕆᐊᖃᖅᐳᒍᑦ ᓄᓇᐃᓐᓇᕐᒥ ᐃᒪᕐᒥᓗ 
ᐊᐅᓪᓚᖅᓯᒪᓗᑕ ᐊᓯᐅᖁᓇᑕ, ᐊᒻᒪᓘᓐᓃᑦ ᓄᓇᓕᖕᓂ ᐱᓱᕋᔭᒡᓗᑕ.

ᓯᓚᓐᓂᐊᖅᑎᐅᓗᓂ, ᓇᓚᐅᑦᑖᕐᕕᒃᓴᐅᕗᖅ ᖃᖓ ᑕᒃᓯᓕᕐᓂᐊᖅᑎᓪᓗᒍ ᐅᑯᓂᖓ ᖃᐅᔨᒪᒍᑦᑕ:

	y ᓯᓚ ᓂᒡᓚᓱᒃᑎᓪᓗᒍ — ᓯᓚᐅᑉ ᓂᒡᓚᓱᖕᓂᖓᓂᒃ ᖃᐅᔨᓴᐅᑎᒃᑯᑦ

	y ᐊᓄᕆᕈᔪᒃᑎᓪᓗᒍ — ᐊᓄᕆᐅᑉ ᓱᒃᑲᓂᖓᓂᒃ ᖃᐅᔨᓴᐅᑎᒧᑦ

	y ᓯᓚᓗᖕᓂᐅᓴᑎᓪᓗᒍ — ᐊᐳᒻᒥᒃ ᒪᖁᖕᒥᒡᓗ ᖃᐅᔨᓴᐅᑎᒧᑦ

	y ᓯᓚᖅᑭᖅᑎᓪᓗᒍ ᐅᓐᓄᓕᖅᑎᓪᓗᒍ — ᑕᐅᑐᖕᓂᒃᑯᑦ ᓯᓚᒥᒃ ᑕᒪᓐᓇ ᖃᐅᔨᔭᒃᓴᖅ 

ᓯᓚ ᕿᐅᒃᑲᖓᙱᑦᑐᖅ, ᒪᖁᔪᐃᑦᑐᖅ, ᐊᒻᒪ 
ᒪᖁᖃᑦᑕᕈᓐᓃᑲᐃᓐᓇᕐᓂᖅ
ᓄᓇᕐᔪᐊᑉ ᐃᓚᖓ ᒪᖁᒐᔪᙱᑦᑐᐊᓘᕗᖅ ᓄᓇᖓ ᐸᓐᓇᑰᓪᓗᓂ ᓯᓚᖓ ᑲᑕᒐᕐᓂᖃᑦᑎᐊᙱᑦᑐᓂ 
ᐊᕐᕌᒎᑉ ᐃᓗᐊᓂ. ᐊᒥᓱᑦ ᐃᓱᒪᓲᖑᕗᑦ ᒪᖁᒐᔪᙱᑦᑐᒥᒃ ᐅᖅᑰᔪᐃᓐᓇᕐᒦᑦᑐᒋᓪᓗᒋᑦ, ᑭᓯᐊᓂᓕ, 
ᐅᖅᑰᔪᑦ ᐊᒻᒪ ᐅᑭᐅᖅᑕᖅᑐᑦ ᒪᖁᒐᔪᙱᑦᑑᔪᓐᓇᖅᐳᑦ, ᓄᓇᖏᑦ ᐸᓐᓇᑰᓗᑎᒃ. ᐃᒪᐃᒻᒪᓪᓘᓐᓃᑦ, 
ᐃᓚᖓ ᐅᑭᐅᖅᑕᖅᑑᑉ ᖁᑦᑎᖕᓂᖓ ᒪᖁᒐᔪᙱᑦᑑᓲᖑᕗᖅ, ᐊᒻᒪ ᐅᖅᑰᔪᐊᓘᒐᓗᐊᒥ ᓴᕼᐃᐅᕋ 
ᒪᖁᒐᔪᙱᓐᓂᖓ, ᐋᕗᕆᑲᒥ, ᐅᓐᓄᒃᑎᓪᓗᒍ ᓂᒡᓚᒃᑳᓘᒋᕗᖅᑕᐅᖅ.

ᓯᓚ ᒪᖁᒐᔪᒍᓐᓃᑲᐃᓐᓇᓲᖑᕗᖅ. ᒪᖁᖃᑦᑕᕈᓐᓃᑲᐃᓐᓇᕐᓂᖅ ᐱᕐᕈᓗᖕᓂᐅᓲᖑᕗᖅ 
ᑐᖁᓕᑎᑦᑎᔪᓐᓇᕐᓂᖓᓄᑦ ᐱᕈᖅᑐᓂᒃ ᓂᕿᒃᓴᓂᒃ, ᐆᒪᔪᓂᒃ, ᐊᒻᒪ ᓄᓇᓕᖕᓂᒃ ᐊᑕᓂᖃᖅᑐᓂᒃ 
ᓄᓇᒧᑦ. 

ᐃᓚᖏᑦ ᓄᓇᓖᑦ ᖃᐅᔨᓴᓲᖑᕗᑦ ᓯᓚᒥᑦ ᑲᑕᒐᕐᓂᕐᒥᒃ ᐊᕐᕌᒍᑕᒫᖅ ᐊᒻᒪ ᑕᖅᑭᑕᒫᖅ, 
ᐱᐅᖅᓱᐊᕋᓱᒃᑐᑎᒃ ᐃᒪᕐᒥᒃ, ᐊᒻᒪ ᕿᓂᕋᓱᒃᑐᑎᒃ ᐃᒥᖅᑕᕐᕕᒃᓴᒥᒃ. 

ᓯᓚᓐᓂᐊᖅᑎᐅᓗᑎᑦ, ᐃᒪᐃᒍᓐᓇᖅᐳᑎᑦ:

	y ᖃᐅᔨᓴᕈᓐᓇᖅᐳᑎᑦ ᓯᓚᒥᑦ ᑲᑕᒐᕐᓂᕐᒥᒃ — ᐊᐳᒻᒥᒃ ᒪᖁᖕᒥᒡᓗ ᖃᐅᔨᓴᐅᑎᒧᑦ

	y ᕿᒥᕐᕈᓇᒍᓐᓇᖅᐳᑎᑦ ᓯᓚᐅᑉ ᖃᓄᐃᓐᓂᕆᖃᑦᑕᖅᓯᒪᔭᖓᓂᒃ ᐅᐊᑦᑎᐊᕈᒐᓴᖕᓂᑦ 

	y ᖃᐅᔨᒋᐊᕈᓐᓇᖅᐳᑎᑦ ᓄᓇᓕᑦᓯᓐᓂ ᖃᓄᖅ ᓯᓚᒥᑦ ᑲᑕᒐᕐᓂᐅᑉ ᐱᖅᑯᓯᕆᒐᔪᒃᑕᖓᓂᒃ

ᑕᖢᕈᑎᑦ

ᒧᕈᑯ

ᓴᕼᐊᕋ ᒪᖁᒐᔪᙱᑦᑐᖅ, ᒧᕌᑯ

ᑕᓪᓗᕈᑎᑦ, ᓄᓇᕗᑦ 

ᑕᕆᐅᕐᒦᖔᖅᑐᖅ ᐊᓄᕆ 
ᓄᓇᓕᖕᓂ ᑕᕆᐅᕐᒧᑦ ᓯᒡᔭᓕᖕᓄᑦ, ᓯᕿᓐᓂᖅᑎᓪᓗᒍ ᓄᓇᖓ ᐆᓇᖅᓯᓲᖑᕗᖅ ᐅᓪᓗᒃᑯᑦ. ᑕᒪᓐᓇ 
ᐆᓇᕐᓂᖓ ᓄᓇᐅᑉ ᖁᕝᕙᓲᖑᕗᖅ ᓄᓇᒥᑦ, ᐊᒻᒪ ᒥᓗᒃᓯᓪᓗᓂ ᐊᓂᕐᓂᖃᕐᓇᖅᑐᒥᒃ ᓂᒡᓚᓱᖕᓂᖅᓴᒥᒃ 
ᑕᕆᐅᕐᒦᖔᖅᑐᒥᒃ. 

ᐅᓐᓄᒃᑎᓪᓗᒍ, ᑕᒪᓐᓇ ᐊᓂᕐᓂᖃᕐᓇᖅᑑᑉ ᐊᐅᓚᓂᖓ ᑭᐳᒃᑎᓲᖑᕗᖅ. ᓄᓇᒥ ᐊᓂᕐᓂᖃᕐᓇᖅᑐᖓ 
ᓂᒡᓚᓲᖅ ᓱᒃᑲᓕᔪᒥᒃ, ᐊᒻᒪ ᐅᖁᒪᐃᒡᓕᒐᒥ ᑕᕆᐅᕐᒧᑦ ᑐᕌᖔᓕᖅᑐᓂ. 

ᑕᐃᒪᐃᓕᐅᕐᓂᖓᓄᑦ ᐊᓄᕆ ᓂᒡᓕᓇᖅᑐᖅ ᑕᕆᐅᕐᒦᖔᓲᖅ ᐅᓪᓗᒃᑯᑦ ᐊᒻᒪ ᐊᓄᕆ ᓂᒡᓕᓇᖅᑐᖅ 
ᑕᕆᐅᕐᒨᖔᓲᖅ ᐅᓐᓄᒃᑯᑦ. 

 ᓄᓇᓕᑦᓯᓐᓂ, ᐊᓄᕋᔮᖅᑐᖅ ᑕᕆᐅᕐᒦᖔᓲᖑᕙ ᑭᔾᔨᖅᑎᓪᓗᒍ?

ᓯᓚᓐᓂᐊᖅᑎᐅᓗᑎᑦ, ᐃᒪᐃᒍᓐᓇᖅᐳᑎᑦ:

	y ᑎᑎᕋᖅᐸᓪᓕᐊᖃᑦᑕᕐᓗᒋᑦ ᐅᓪᓗᒃᑯᑦ ᐅᓐᓄᒃᑯᓪᓗ ᐊᓂᕐᓂᖃᕐᓇᖅᑑᑉ ᐆᓇᕐᓂᖏᑦ

	y ᓇᓗᓇᐃᖅᐸᒡᓗᒍ ᐊᓄᕆ ᓇᑭᙶᕐᒪᖔᑦ ᐅᓪᓗᒃᑯᑦ ᐊᒻᒪ ᐅᓐᓄᒃᑯᑦ

	y ᓄᓇᐃᓐᓇᕐᒥ ᑕᐃᒪᐃᓕᐅᕐᒥᓗᑎᑦ ᓄᓇᓕᑦᓯ ᓯᓚᖓᑕ ᐊᔾᔨᒌᙱᓐᓂᖏᓐᓂᒃ 
ᓇᓚᐅᑦᑖᕈᓐᓇᖅᓯᓇᓱᒡᓗᑎᑦ

ᖃᐅᔨᔪᒪᒍᕕᑦ ᖃᐅᒃᐸᑦ ᓯᓚ ᖃᓄᐃᑦᑑᓂᐊᕐᒪᖔᑦ, ᓈᓚᐅᑎᒃᑯᑦ 
ᑐᓴᕋᓱᒍᓐᓇᖅᑐᑎᑦ ᖃᐅᔨᒋᐊᕐᓗᑎᓪᓘᓐᓃᑦ ᐃᑭᐊᖅᑭᕕᒃᑯᑦ. 
ᖃᓄᖅ ᓯᓚ ᐊᓯᔾᔨᖅᐸᒃᐸ? ᖃᓄᖅ ᖃᐅᔨᔪᓐᓇᖅᐱᑕ ᓯᓚ 

ᖃᓄᐃᑦᑑᓂᐊᕐᒪᖔᑦ? 

ᑕᕝᕙᓂ ᐅᖃᓕᒫᒐᕐᒥ ᐃᓕᑦᑎᕐᓂᐊᖅᑐᑎᑦ ᖃᐅᔨᓴᕈᑕᐅᕙᒃᑐᓂᒃ 
ᓯᓚᐅᑉ ᒥᒃᓵᓄᑦ ᐃᑲᔫᑎᐅᓲᓂᒃ ᓯᓚᒥᒃ ᓇᓚᐅᑦᑖᕐᓂᐊᕐᓗᓂ. 

ᐃᓕᑦᑎᓂᐊᕐᒥᔪᑎᑦ ᐃᓄᖕᓄᑦ ᖃᐅᔨᓴᕈᑕᐅᕙᒃᑐᓂᒃ. 
ᐊᒡᓛᑦ ᓴᓇᔪᓐᓇᖅᓯᓂᐊᖅᑐᑎᑦ ᐊᑐᕈᓐᓇᖅᑕᕐᓂᒃ ᓯᓚᒥᒃ 

ᓇᓚᐅᑦᑖᕈᑎᒋᓂᐊᖅᑕᕐᓂᒃ!

